
তথ্যবিবরণী                                                                                                    নম্বর:  ২৮৩২

সার্টিফিকেটনির্ভর নয়, চাই কর্মমুখী শিক্ষা 
           --প্রাথমিক ও গণশিক্ষা প্রতিমন্ত্রী
ঢাকা, ২৪ ফাল্গুন (৯ মার্চ):
প্রাথমিক ও গণশিক্ষা প্রতিমন্ত্রী ববি হাজ্জাজ বলেছেন, আমরা শুধু সার্টিফিকেটনির্ভর শিক্ষা চাই না, চাই কর্মমুখী শিক্ষা। আমরা এমন একটি শিক্ষাব্যবস্থা তৈরি করতে চাই, যেখানে শিক্ষকরা শিক্ষার্থীদের কথা শুনবে এবং তাদেরকে ভবিষ্যৎ ক্যারিয়ারের জন্য প্রস্তুত করবে। 
প্রতিমন্ত্রী আজ ঢাকায় বসুন্ধরায় নর্থ সাউথ বিশ্ববিদ্যালয়ের সিন্ডিকেট হলে বাংলাদেশ সোসাইটি ফর প্রাইভেট ইউনিভার্সিটি একাডেমিকস (BSPUA) এবং নর্থ সাউথ বিশ্ববিদ্যালয় আয়োজিত রাউন্ডটেবিল ডিসকাশন ও ইফতার মাহফিল ২০২৬-এ ‘Higher Education Landscape of Bangladesh: Contemporary Thoughts’ শীর্ষক সেমিনারে প্রধান অতিথির বক্তব্যে এসব কথা বলেন। উক্ত সেমিনারে ইস্টার্ন ইউনিভার্সিটির উপাচার্য অধ্যাপক ফরিদ আহমদ সোবহানীর সভাপতিত্বে নর্থ সাউথ বিশ্ববিদ্যালয়ের উপাচার্য অধ্যাপক আবদুল হান্নান চৌধুরী বিশেষ অতিথির বক্তব্য করেন। সেমিনারে আরো উপস্থিত ছিলেন বিভিন্ন বিশ্ববিদ্যালয়ের উপাচার্য এবং বোর্ড অব ট্রাস্টিজের সিনিয়র মেম্বারগণ। 
শিক্ষাক্ষেত্রে গৃহীত বাংলাদেশ সরকারের সংস্কার পদক্ষেপ এর কথা উল্লেখ করে প্রতিমন্ত্রী বলেন, আজকের শিক্ষার্থীরা আগামীতে গণতন্ত্রের হাল ধরবে, বাংলাদেশকে নেতৃত্ব দেবে। এ লক্ষ্যে সরকার সব ধরনের কর্মপরিকল্পনা বাস্তবায়ন করতে অঙ্গীকারবদ্ধ। 
প্রতিমন্ত্রী তাঁর বক্তব্যে উচ্চশিক্ষার বর্তমান চ্যালেঞ্জ ও সম্ভাবনা তুলে ধরে বলেন, গতানুগতিক উচ্চশিক্ষা দক্ষ মানবসম্পদ তৈরিতে কাঙ্ক্ষিত সাফল্য পায়নি এবং অতীতের শিক্ষা কমিশনগুলোও জাতির চাহিদা পূরণে আশানুরূপ ভূমিকা রাখতে পারেনি। এই প্রেক্ষাপটে একটি সময়োপযোগী শিক্ষা দর্শন (Education Philosophy) সম্পর্কিত পত্র প্রধানমন্ত্রীর নিকট জমা দেওয়া হয়েছে। তিনি আরো বলেন, পাবলিক বিশ্ববিদ্যালয়গুলোর স্বচ্ছতা ও জবাবদিহিতা নিশ্চিত করার পাশাপাশি বেসরকারি বিশ্ববিদ্যালয়গুলোর বিকাশ ও সৃজনশীলতার পথ সুগম করতে বিশ্ববিদ্যালয় মঞ্জুরী কমিশনের (ইউজিসি) বিদ্যমান রেগুলেশন বা নিয়ন্ত্রণের পরিধি কমিয়ে আরো নমনীয় করা হবে।
শিক্ষকদের মর্যাদার বিষয়ে বিশেষ গুরুত্বারোপ করে প্রতিমন্ত্রী বলেন, একটি সমৃদ্ধ জাতি গঠনে শিক্ষকদের ভূমিকা অপরিসীম এবং সরকার তাঁদের যথাযথ সম্মান ও মর্যাদা নিশ্চিত করতে বদ্ধপরিকর। শিক্ষকদের জীবনমান ও পেশাগত উৎকর্ষ সাধনে সরকারের প্রচেষ্টা অব্যাহত থাকবে। তিনি বলেন, আমরা শিক্ষাঙ্গনের কোনো ক্ষেত্রে কর আরোপে বিশ্বাস করি না। শিক্ষাক্ষেত্রে পর্যায়ক্রমে সকল প্রকার ট্যাক্স ও ভ্যাট প্রত্যাহার করার আশ্বাস প্রদান করেন তিনি। 
#

প্রবাসীদের সর্বাত্মক সহযোগিতা করছে সরকার
                              --- প্রবাসী কল্যাণমন্ত্রী

সিলেট, ২৪ ফাল্গুন (৯ মার্চ):
	প্রবাসী কল্যাণ ও বৈদেশিক কর্মসংস্থান এবং শ্রম ও কর্মসংস্থান মন্ত্রী আরিফুল হক চৌধুরী বলেছেন, প্রধানমন্ত্রী তারেক রহমানের নির্দেশে মধ্যপ্রাচ্যে অবস্থিত প্রবাসীদের সর্বাত্মক সহযোগিতায় কাজ করছে সরকার। যুদ্ধ শুরু হওয়ার পরপরই তিনটি মন্ত্রণালয়ের সমন্বয়ে মনিটরিং টিম গঠন করা হয়েছে। মনিটরিং টিমের মাধ্যমে প্রধানমন্ত্রী  প্রবাসীদের নিয়মিত খোঁজখবর রাখছেন৷
	মন্ত্রী আজ মৌলভীবাজারের বড়লেখায় ইরান-ইসরাইল-যুক্তরাষ্ট্রের যুদ্ধে দুবাইয়ে নিহত আহম্মেদ আলীর জানাযার পূর্বে এসব কথা বলেন।
	মন্ত্রী বলেন, যুদ্ধ শুরু হওয়ার পর প্রবাসী কল্যাণ মন্ত্রণালয়, পররাষ্ট্র মন্ত্রণালয়, বেসামরিক বিমান পরিবহন মন্ত্রণালয় এবং মধ্যপ্রাচ্যের বিভিন্ন মিশন প্রবাসীদের সুরক্ষায় একযোগে কাজ করছে৷ যুদ্ধে বাংলাদেশি ৪ জন প্রবাসী নিহত হলেও একজনের লাশ দেশে এসেছে, বাকিদের লাশও সেদেশের আনুষ্ঠানিকতা শেষ হলে সরকারি খরচে দেশে আনা হবে। আমরা নিহতদের সকলের পরিবারের সাথে যোগাযোগ করেছি এবং নিয়মিত খোঁজখবর রাখছি।
	মন্ত্রী আরো বলেন, যারা আহত হয়েছে দূতাবাসের মাধ্যমে তাদের চিকিৎসার ব্যবস্থা করা হচ্ছে। পাশাপাশি যুদ্ধের কারণে যারা কর্মহীন এবং গৃহবন্দি হয়ে আছে তাদেরকেও খুঁজে বের করে দূতাবাসের মাধ্যমে খাবার ও অন্যান্য সহযোগিতা প্রদান করা হচ্ছে। এ সময় মন্ত্রী নিহতের পরিবারকে সরকারের পক্ষ থেকে সহযোগিতা করা হবে বলে জানান।
	এর আগে মন্ত্রী প্রবাসী আহম্মেদ আলীর লাশ নিয়ে বড়লেখায় পৌঁছালে নিহতের বাড়িতে এক আবেগঘন পরিবেশ তৈরি হয়৷ মন্ত্রী এ সময় শোকার্ত পরিবারের প্রতি গভীর সমবেদনা ও কঠিন সময়ে ধৈর্য ধারণ করার আহ্বান জানান।
	এ সময় প্রবাসী কল্যাণ মন্ত্রণালয়ের সিনিয়র সচিব ড. নেয়ামত উল্ল্যা ভূঁইয়া, ওয়েজ আর্নার্স কল্যাণ বোর্ডের মহাপরিচালক ব্যারিস্টার গোলাম সরওয়ার ভূঁইয়া, মৌলভীবাজারের জেলা প্রশাসক তৌহিদুজ্জামান পাভেল ও পুলিশ সুপার মোহাম্মদ বিল্লাল হোসেন উপস্থিত ছিলেন।

নির্বাচনি অঙ্গীকার অনুযায়ী প্রাণিসম্পদ খাতের উন্নয়নে কাজ করছে সরকার
                                                      --মৎস্য ও প্রাণিসম্পদ প্রতিমন্ত্রী

সাভার (ঢাকা), ২৪ ফাল্গুন (৯ মার্চ):
মৎস্য ও প্রাণিসম্পদ প্রতিমন্ত্রী সুলতান সালাউদ্দিন টুকু বলেছেন, নির্বাচনি অঙ্গীকার অনুযায়ী দেশের প্রান্তিক খামারি ও উদ্যোক্তাদের সক্ষমতা বৃদ্ধি এবং প্রাণিসম্পদ খাতের উন্নয়নে কাজ করছে সরকার।
আজ বাংলাদেশ প্রাণিসম্পদ গবেষণা ইনস্টিটিউটের সম্মেলনকক্ষে আয়োজিত বাণিজ্যিকভাবে মহিষ পালনে উদ্যোক্তা উদ্বুদ্ধকরণ প্রশিক্ষণের উদ্বোধন অনুষ্ঠানে প্রধান অতিথির বক্তব্যে তিনি এসব কথা বলেন।
মৎস্য ও প্রাণিসম্পদ প্রতিমন্ত্রী বলেন, সরকার নিরাপদ ও মানসম্মত প্রাণিখাদ্য উৎপাদন ও সরবরাহ নিশ্চিত করা, উপজেলা পর্যায়ে খামারিদের প্রশিক্ষণ, প্রয়োজনীয় ওষুধ ও মানসম্মত চিকিৎসা সেবা প্রদানের উদ্যোগ নিয়েছে। তিনি বলেন, পোল্ট্রি ও ডেইরি খাতের প্রবৃদ্ধি বাড়িয়ে প্রোটিনসমৃদ্ধ খাদ্য গ্রামাঞ্চলের মানুষের কাছে সহজলভ্য করা এবং এ খাতকে একটি শিল্পে পরিণত করাই সরকারের লক্ষ্য। নারী উদ্যোক্তাদের উৎসাহিত করা এবং ভ্যাকসিন কর্মসূচি জোরদারের মাধ্যমে প্রান্তিক খামারিদের সক্ষমতা বাড়াতে কাজ করছে সরকার।
প্রতিমন্ত্রী বলেন, দেশের প্রোটিন চাহিদা পূরণে পোলট্রি ও ডেইরি খাতের পাশাপাশি মহিষ পালন সম্প্রসারণের ওপর গুরুত্ব দেওয়া হচ্ছে। মহিষের মাংস পুষ্টিকর এবং দুধ উৎপাদনেও এটি গুরুত্বপূর্ণ ভূমিকা রাখতে পারে। এ কারণে মহিষ পালনে উদ্যোক্তাদের আগ্রহ বাড়াতে প্রশিক্ষণ ও সহায়তা প্রদান করা হচ্ছে।
তিনি বলেন, গরুর তুলনায় মহিষ দুধ উৎপাদনে অধিক সক্ষম হওয়ায় মহিষের সংখ্যা ও খামারি বাড়াতে হবে এবং এ বিষয়ে মানুষের আগ্রহ বৃদ্ধি করা প্রয়োজন। কৃষি ও প্রাণিসম্পদ খাতের উন্নয়ন এবং খামারিদের সহায়তা দিতে সরকার ইতোমধ্যে কৃষক ও খামারিদের মধ্যে ফার্মার্স কার্ড বিতরণের কার্যক্রম শুরু করছে।
প্রতিমন্ত্রী আরো বলেন, প্রশিক্ষণপ্রাপ্ত খামারিদের একটি ডেটাবেজ তৈরি করা হলে ভবিষ্যতে তাদের বিভিন্ন সরকারি সহায়তা প্রদান সহজ হবে এবং খামারের পরিধি বাড়িয়ে তারা দেশের অর্থনীতিতে গুরুত্বপূর্ণ অবদান রাখতে পারবেন। গবেষণা কার্যক্রম জোরদার করা এবং এ খাতে পর্যাপ্ত বাজেট নিশ্চিত করা প্রয়োজন, যাতে প্রাণিসম্পদ খাতের উৎপাদনশীলতা আরো বৃদ্ধি পায়।
বাংলাদেশ প্রাণিসম্পদ গবেষণা ইনস্টিটিউটের মহাপরিচালক ড. শাকিলা ফারুক অনুষ্ঠানে সভাপতিত্ব করেন। এ সময় মৎস্য ও প্রাণিসম্পদ মন্ত্রণালয়সহ ইনস্টিটিউটের ঊর্ধ্বতন কর্মকর্তাবৃন্দ ও খামরিরা উপস্থিত ছিলেন।
এর আগে প্রতিমন্ত্রী ইনস্টিটিউটের বিভিন্ন গবেষণা কার্যক্রম পরিদর্শন করেন। এ সময় সাংবাদিকদের প্রশ্নের উত্তরে তিনি বলেন, দেশে মহিষ পালন ও উৎপাদন বৃদ্ধির মাধ্যমে দুধ ও মাংস উৎপাদনের নতুন সম্ভাবনা তৈরি করা সম্ভব। তিনি বলেন, প্রতিবেশি রাষ্ট্রগুলোতে দুধ উৎপাদনের একটি বড় উৎস মহিষ হলেও বাংলাদেশ এ খাতে এখনো পিছিয়ে আছে। তাই উন্নত জাতের মহিষ সংগ্রহ, বাছুর খামারিদের মধ্যে বিতরণ এবং প্রশিক্ষণের মাধ্যমে মহিষ পালন সম্প্রসারণের উদ্যোগ নেওয়া হচ্ছে।
#

পার্বত্য অঞ্চলের উন্নয়নে সমন্বয় ও স্বচ্ছতা নিশ্চিত করতে হবে
                                     --- পার্বত্য চট্টগ্রাম বিষয়ক মন্ত্রী
ঢাকা, ২৪ ফাল্গুন (৯ মার্চ):
	পার্বত্য চট্টগ্রাম বিষয়ক মন্ত্রী দীপেন দেওয়ান বলেছেন, পার্বত্য অঞ্চলের উন্নয়ন কর্মকাণ্ডে বিভিন্ন সংস্থার মধ্যে কার্যকর সমন্বয় থাকা জরুরি। সমন্বয় থাকলে কাজের অপচয় রোধ হয় এবং গুণগতমান নিশ্চিত হয়, যা সরাসরি সাধারণ মানুষের কল্যাণে আসে। তিনি উন্নয়ন কাজে স্বচ্ছতা, জবাবদিহিতা এবং সরকারি সম্পদের সাশ্রয়ী ব্যবহারের ওপর বিশেষ গুরুত্বারোপ করেন।
	আজ রাজধানীর বেইলি রোডে পার্বত্য চট্টগ্রাম কমপ্লেক্স অডিটোরিয়ামে পার্বত্য চট্টগ্রাম বিষয়ক মন্ত্রণালয়ের আওতাধীন সংস্থাসমূহ কর্তৃক বাস্তবায়নাধীন প্রকল্পসমূহের জানুয়ারি ২০২৬ মাসের বার্ষিক উন্নয়ন কর্মসূচি (এডিপি) পর্যালোচনা সভায় প্রধান অতিথির বক্তব্যে মন্ত্রী এসব কথা বলেন।
	সমন্বয় ও কৃচ্ছতা সাধনের আহ্বান জানিয়ে মন্ত্রী বলেন, রাস্তাঘাট বা অবকাঠামো নির্মাণে এলজিইডি, জেলা পরিষদ ও উন্নয়ন বোর্ড আলাদাভাবে কাজ করে। এসব কাজের মধ্যে সঠিক সমন্বয় না থাকলে উন্নয়ন বাধাগ্রস্ত হয় এবং অনেক সময় বরাদ্দকৃত টাকা ফেরত যায়। তিনি গুরুত্বের সাথে বলেন, প্রধানমন্ত্রী তারেক রহমান দেশব্যাপী যে মিতব্যয়িতা ও সম্পদ সাশ্রয়ের ঘোষণা দিয়েছেন, আমাদের তা অক্ষরে অক্ষরে পালন করতে হবে। তিনি রুলস অব বিজনেস মেনে শিক্ষা, স্বাস্থ্য ও প্রকৌশল খাতের কাজগুলো তদারকি করার জন্য সংশ্লিষ্টদের নির্দেশ দেন।
	১৮০ দিনের কর্মসূচি বাস্তবায়নে পার্বত্য চট্টগ্রাম বিষয়ক প্রতিমন্ত্রী ব্যারিস্টার মীর মোহাম্মদ হেলাল উদ্দীন  বলেন, সরকারের প্রধান লক্ষ্য হলো কোনো কাজই ফেলে রাখা যাবে না। আজকের কাজ আজই শেষ করতে হবে। তিনি আরো বলেন, মন্ত্রণালয়ের কাজে কোনো ধরনের গড়িমসি সহ্য করা হবে না। প্রয়োজনে আকস্মিক পরিদর্শনের মাধ্যমে কাজের মান যাচাই করা হবে।
	সভায় জানানো হয়, ২০২৫-২০২৬ অর্থবছরের সংশোধিত বার্ষিক উন্নয়ন কর্মসূচিতে (আরএডিপি) এ মন্ত্রণালয়ের অনুকূলে মোট ৮৭২ কোটি ৪০ লাখ ৭৯ হাজার টাকা বরাদ্দ রয়েছে। এর মধ্যে জানুয়ারি ২০২৬ পর্যন্ত ২৫৮ কোটি ৫৭ লাখ ২২ হাজার টাকা ছাড় করা হয়েছে।
	মন্ত্রণালয়ের অতিরিক্ত সচিব মোঃ মনিরুল ইসলামের উপস্থাপনায় অনুষ্ঠানে আরো উপস্থিত ছিলেন রাঙ্গামাটি পার্বত্য জেলা পরিষদের চেয়ারম্যান কৃষিবিদ কাজল তালুকদার, খাগড়াছড়ি পার্বত্য জেলা পরিষদের চেয়ারম্যান শেফালিকা ত্রিপুরাসহ মন্ত্রণালয় ও আওতাধীন সংস্থাসমূহের ঊর্ধ্বতন কর্মকর্তাবৃন্দ।
#

প্রাথমিক ও গণশিক্ষা প্রতিমন্ত্রীর সঙ্গে এডিবি’র প্রতিনিধিদলের সাক্ষাৎ

ঢাকা, ২৪ ফাল্গুন (৯ মার্চ):
	প্রাথমিক ও গণশিক্ষা প্রতিমন্ত্রী ববি হাজ্জাজের সঙ্গে আজ তাঁর অফিসকক্ষে এশিয়ান ডেভেলপমেন্ট ব্যাংক (এডিবি)-এর একটি প্রতিনিধিদল সাক্ষাৎ করেছে। সাক্ষাৎকালে বাংলাদেশ সরকার ও এডিবি’র দ্বিপাক্ষিক সম্পর্ক উন্নয়নের বিষয়সহ বিভিন্ন সমসাময়িক প্রসঙ্গ নিয়ে আলোচনা হয়।
	প্রতিমন্ত্রী বাংলাদেশের শিক্ষা খাতে এডিবি’র অতীত ও বর্তমান সহযোগিতার জন্য আন্তরিক কৃতজ্ঞতা প্রকাশ করেন। তিনি বিশেষভাবে প্রাথমিক শিক্ষায় তথ্য-প্রযুক্তির ব্যবহার এবং স্মার্ট ক্লাসরুম প্রতিষ্ঠায় এডিবির সার্বিক সহায়তা কামনা করেন।
	বৈঠকের শুরুতে এডিবি’র ডিরেক্টর (হিউম্যান এন্ড সোশ্যাল ডেভেলপমেন্ট) জি সুন সং ত্রয়োদশ জাতীয় সংসদ নির্বাচনে জয়লাভ করায় প্রতিমন্ত্রীকে আন্তরিক অভিনন্দন জানান। আগামীতে দুই পক্ষের মধ্যে আরো ইতিবাচক ও গঠনমূলক সম্পর্ক গড়ে তোলার প্রত্যয় ব্যক্ত করেন তিনি।
	মতবিনিময়কালে দেশের সার্বিক উন্নয়ন পরিস্থিতি, শিক্ষা সংশ্লিষ্ট প্রকল্পের বাস্তবায়ন চ্যালেঞ্জ, মানবসম্পদ উন্নয়ন এবং কারিগরি শিক্ষার প্রসারসহ জনগুরুত্বপূর্ণ বিভিন্ন বিষয়ে বিস্তারিত আলোচনা হয়। প্রতিনিধিদলটি বাংলাদেশের বর্তমান সরকারের প্রাথমিক শিক্ষা সংস্কার উদ্যোগের প্রশংসা করেন এবং এসব প্রকল্প বাস্তবায়নে সহযোগিতার আশ্বাস দেন।
#

ভূমিকম্প উদ্ধার অভিযানে ঢাকা মহানগরে ১ লাখ স্বেচ্ছাসেবক তৈরি করা হচ্ছে
                                                         - দুর্যোগ ব্যবস্থাপনা ও ত্রাণমন্ত্রী

ঢাকা, ২৪ ফাল্গুন (৯ মার্চ):
দুর্যোগ ব্যবস্থাপনা ও ত্রাণ মন্ত্রী আসাদুল হাবিব দুলু বলেছেন, প্রধানমন্ত্রী তারেক রহমানের নির্দেশনানুসারে ভূমিকম্প পরবর্তী উদ্ধার অভিযান ত্বরান্বিত ও ক্ষয়ক্ষতি লাঘবে ঢাকা মহানগরীতে ১ লাখ স্বেচ্ছাসেবক তৈরির কার্যক্রম হাতে নিয়েছে দুর্যোগ ব্যবস্থাপনা ও ত্রাণ মন্ত্রণালয়। 
আজ রাজধানীর শেরেবাংলা কৃষি বিশ্ববিদ্যালয় মাঠে ভূমিকম্প ও অগ্নিকাণ্ডে সচেতনতা বৃদ্ধি সংক্রান্ত মহড়া অনুষ্ঠানে প্রধান অতিথির বক্তৃতায় মন্ত্রী এসব কথা বলেন।
মন্ত্রী বলেন, ভৌগোলিক অবস্থানগত কারণে বাংলাদেশ একটি দুর্যোগপ্রবণ দেশ। তাছাড়া জলবায়ু পরিবর্তনজনিত কারণে সাম্প্রতিক সময়ে দুর্যোগের ধরণ পাল্টে যাচ্ছে। দুর্যোগকে মোকাবিলা করে এগিয়ে যেতে হবে। দুর্যোগে ভয় পেয়ে হাত-পা গুটিয়ে নিলে চলবে না। দুর্যোগ প্রশমনের কৌশলগুলো রপ্ত করতে হবে। নিয়মিত মহড়া অনুষ্ঠানে মানুষের ভীতি কেটে যায়, সাহস সঞ্চার করে।
১০ মার্চ ‘জাতীয় দুর্যোগ প্রস্তুতি’ দিবস উপলক্ষ্যে এ মহড়ার আয়োজন করা হয়। এ বছর দিবসটির প্রতিপাদ্য 'দুর্যোগ প্রস্তুতিতে লড়বো তারুণ্যের বাংলাদেশ গড়বো'
শেরে বাংলা কৃষি বিশ্ববিদ্যালয়ের ভিসি প্রফেসর ড. আব্দুল লতিফের সভাপতিত্বে অনুষ্ঠানে বক্তৃতা করেন ঢাকা-১২ আসনের সংসদ সদস্য সাইফুল আলম খান, দুর্যোগ ব্যবস্থাপনা ও ত্রাণ মন্ত্রণালয়ের সচিব সাইদুর রহমান খান, দুর্যোগ ব্যবস্থাপনা অধিদপ্তরের মহাপরিচালক রেজওয়ানুর রহমান, ফায়ার সার্ভিসের মহাপরিচালক ব্রিগেডিয়ার জেনারেল মুহাম্মদ জাহেদ কামাল, রেডক্রিসেন্ট সোসাইটির মহাসচিব ড. কবীর মো. আশরাফ আলম প্রমুখ।
#
মাহবুবুর/পবন/বাপ্পী/মেহেদী/সঞ্জীব/কনক/শামীম/২০২৬/২০৪০ ঘণ্টা


তথ্যবিবরণী                                                                                                         নম্বর: ২৮২৬

ফ্যামিলি কার্ড প্রদানের যুগান্তকারী কর্মসূচি উদ্বোধন করবেন প্রধানমন্ত্রী
                                                                      -- অর্থমন্ত্রী

ঢাকা, ২৪ ফাল্গুন (৯ মার্চ):
অর্থমন্ত্রী আমির খসরু মাহমুদ চৌধুরী বলেছেন, পরিবারের নারী প্রধানের নামে ‘ফ্যামিলি কার্ড’ প্রদানের যুগান্তকারী কর্মসূচি আগামীকাল ঢাকায় বনানীস্থ টিঅ্যান্ডটি খেলার মাঠ (কড়াইল বস্তি সংলগ্ন)-এ উদ্বোধন করবেন প্রধানমন্ত্রী। 
মন্ত্রী আজ অর্থ মন্ত্রণালয়ের সম্মেলনকক্ষে প্রধানমন্ত্রীর ‘ফ্যামিলি কার্ড’ বিতরণ ও বাস্তবায়ন কার্যক্রম উদ্বোধন উপলক্ষ্যে আয়োজিত সংবাদ সম্মেলনে এসব কথা বলেন।
মন্ত্রী বলেন, নারীর ক্ষমতায়ন, নারীর অধিকার, মর্যাদা ও অর্থনৈতিক স্বাধীনতা নিশ্চিত করার মাধ্যমে জাতীয় উন্নয়ন ও সামাজিক ন্যায় অর্জনের বিষয়টি সরকারের অন্যতম অঙ্গীকার। তাই প্রধানমন্ত্রী বাংলাদেশের অর্থনৈতিক সুফল দেশের প্রান্তিক জনগোষ্ঠীর দোরগোড়ায় পৌঁছে দেওয়ার লক্ষ্যে পরিবারের নারী প্রধানের নামে 'ফ্যামিলি কার্ড' প্রদানের যুগান্তকারী কর্মসূচি বাস্তবায়ন করছেন।
মন্ত্রী আরো বলেন, প্রথমে আমাদের মধ্যে সবচেয়ে বেশি পিছিয়ে পড়া হতদরিদ্র পরিবারের নারী প্রধানকে ফ্যামিলি কার্ড কর্মসূচির আওতায় আনা হচ্ছে। পর্যায়ক্রমে প্রত্যেক দরিদ্র ও নিম্নমধ্যবিত্ত পরিবারের নারী প্রধানের কাছে ফ্যামিলি কার্ড পৌঁছে দেওয়া হবে।
মন্ত্রী বলেন, আমাদের সামাজিক নিরাপত্তা বেষ্টনীর আওতায় বাস্তবায়িত ভাতা কার্যক্রমের ক্ষেত্রে ডেলিভারিতে দুর্নীতি হয়ে থাকে। ফ্যামিলি কার্ড কার্যক্রম বাস্তবায়নের ক্ষেত্রে রাজনীতিকরণের সুযোগ নেই এবং কোনো দুর্নীতির সুযোগ নেই। এ কার্যক্রম সরকার স্বচ্ছতার ও দক্ষতার সাথে বাস্তবায়নের জন্য বদ্ধপরিকর। প্রান্তিক হতদরিদ্র পরিবারগুলোর জীবনযাত্রার মানোন্নয়নের জন্য প্রধানমন্ত্রী একটি সুযোগ সৃষ্টি করেছেন। প্রধানমন্ত্রী সাহসিকতার সাথে এ প্রকল্প হাতে নিয়েছেন। আমরা যদি আমাদের দেশকে কল্যাণকর রাষ্ট্র হিসেবে গড়ে তোলার  কথা চিন্তা করি তাহলে প্রধানমন্ত্রীর এ কার্যক্রম সফল করার জন্য সকলে মিলে সহযোগিতা করবো।
অনুষ্ঠানে সমাজকল্যাণ মন্ত্রী আবু জাফর মোঃ জাহিদ হোসেন ‘ফ্যামিলি কার্ড’ বিতরণ ও বাস্তবায়ন কার্যক্রমের বিস্তারিত আলোচনা করেন। অনুষ্ঠানে অর্থ ও পরিকল্পনা মন্ত্রণালয়ের উপদেষ্টা রাশেদ আল মাহমুদ তিতুমীর; সমাজকল্যাণ প্রতিমন্ত্রী ফারজানা শারমীন; স্থানীয় সরকার পল্লী উন্নয়ন ও সমবায় মন্ত্রণালয়ের প্রতিমন্ত্রী মীর শাহে আলম; ডাক, টেলিযোগাযোগ ও তথ্যপ্রযুক্তি এবং বিজ্ঞান ও প্রযুক্তি মন্ত্রণালয়ের উপদেষ্টা রেহান আসিফ আসাদসহ সংশ্লিষ্ট মন্ত্রণালয়ের সচিব ঊর্ধ্বতন কর্মকর্তারা এ সময় উপস্থিত ছিলেন।
#

সিরাজ/পবন/বাপ্পী/মেহেদী/সঞ্জীব/কনক/শামীম/২০২৬/২০৩০ ঘণ্টা



তথ্যবিবরণী                                                                                                         নম্বর: ২৮২৫

বাংলাদেশ ও ভারতের মধ্যে দ্বিপাক্ষিক সম্পর্ক আরো শক্তিশালী করার প্রত্যাশা সংস্কৃতি মন্ত্রীর 

ঢাকা, ২৪ ফাল্গুন (৯ মার্চ):
সংস্কৃতি বিষয়ক মন্ত্রী নিতাই রায় চৌধুরীর সাথে আজ সচিবালয়ে বাংলাদেশে নিযুক্ত ভারতের হাইকমিশনার প্রণয় ভার্মা সাক্ষাৎ করেন। এ সময় প্রতিমন্ত্রী আলী নেওয়াজ মাহমুদ খৈয়াম উপস্থিত ছিলেন।
সাক্ষাৎকালে ভারতীয় হাইকমিশনার ত্রয়োদশ জাতীয় সংসদ নির্বাচনে বিজয়ের জন্য মন্ত্রীকে আন্তরিক অভিনন্দন জানান। তিনি বাংলাদেশ ও ভারতের মধ্যকার দীর্ঘদিনের বন্ধুত্বপূর্ণ সম্পর্ক এবং সাংস্কৃতিক ঐতিহ্যের কথা স্মরণ করে দু’দেশের মধ্যকার সাংস্কৃতিক যোগাযোগ আরো সম্প্রসারণের প্রত্যাশা ব্যক্ত করেন।
মন্ত্রী বলেন, প্রত্নতত্ত্ব, লোকসংস্কৃতি, সৃজনশীল শিল্প, জাদুঘর ও গ্রন্থাগার কার্যক্রমে দুই দেশের মধ্যে পারস্পরিক সহযোগিতা ও বিনিময় কর্মসূচি জোরদার করা যেতে পারে। তিনি পহেলা বৈশাখ উদ্‌যাপন, লালন শাহের দর্শন ও সংগীতধারা, কুঠিবাড়ি এবং হাসন রাজার সাংস্কৃতিক ঐতিহ্যের মতো গুরুত্বপূর্ণ বিষয়গুলোকে সামনে রেখে সাংস্কৃতিক বিনিময় কার্যক্রম আরো সম্প্রসারণের ওপর গুরুত্বারোপ করেন। একইসঙ্গে তিনি বাংলাদেশ ও ভারতের মধ্যে দ্বিপাক্ষিক সম্পর্ক এবং সাংস্কৃতিক কূটনীতি আরো শক্তিশালী করার প্রত্যাশা ব্যক্ত করেন।
মন্ত্রী আরো বলেন, ভারতের আসাম, পশ্চিমবঙ্গ ও মেঘালয়সহ এই অঞ্চলের মানুষের সঙ্গে বাংলাদেশের মানুষের ঐতিহাসিক ও সাংস্কৃতিক ঐতিহ্যের অনেক মিল রয়েছে। তিনি উল্লেখ করেন, দুই দেশই প্রাচীন সভ্যতার ধারক হিসেবে সমৃদ্ধ ঐতিহ্য বহন করছে।
ভারতীয় হাইকমিশনার এ সময় টেক্সটাইল আর্ট, জাদুঘর কার্যক্রম, থিয়েটার এবং প্রত্নতাত্ত্বিক গবেষণা ও সংরক্ষণে দুই দেশের সহযোগিতা জোরদারের ওপর গুরুত্বারোপ করেন। তিনি বিশেষ করে প্রত্নতাত্ত্বিক নিদর্শনের পুনরুদ্ধার (Restoration) ও সংরক্ষণ (Conservation) কার্যক্রমে যৌথ উদ্যোগ গ্রহণের সম্ভাবনার কথা উল্লেখ করেন। এছাড়া দুই দেশের ইতিহাসে গুরুত্বপূর্ণ সাংস্কৃতিক ব্যক্তিত্বদের (Cultural Icon) স্মৃতিবিজড়িত স্থান ও ঐতিহ্য সংরক্ষণে পারস্পরিক সহযোগিতা বাড়ানোর বিষয়ে আলোচনা হয়। দুই বাংলার লেখক সম্মিলন, পয়েট্রি কনফারেন্স এবং শিক্ষাভিত্তিক ও যুবসংস্কৃতি কার্যক্রমের বিনিময়ের মাধ্যমে দুই দেশের তরুণদের মধ্যে অন্তর্ভুক্তিমূলক সম্পৃক্ততা ও পারস্পরিক বোঝাপড়া আরো জোরদার করা সম্ভব বলে তিনি মনে করেন।
সাক্ষাৎকালে সংস্কৃতি বিষয়ক প্রতিমন্ত্রী বলেন, বাংলাদেশ ও ভারতের জনগণ একই সাংস্কৃতিক ঐতিহ্যের ধারক। তিনি সংগীত, শিল্পকলা ও লোকসংস্কৃতির ক্ষেত্রে শিল্পী ও সাংস্কৃতিক দলের পারস্পরিক বিনিময় বৃদ্ধি এবং দুই দেশের যৌথ উদ্যোগে সাংস্কৃতিক উৎসব আয়োজনের ওপর গুরুত্বারোপ করেন।
সাক্ষাৎকালে সংস্কৃতি বিষয়ক মন্ত্রণালয়ের সচিব মো: মফিদুর রহমান, যুগ্ম সচিব ইলিয়া সুমনা এবং ভারতীয় হাইকমিশনারের প্রতিনিধিদলের সদস্যরা উপস্থিত ছিলেন।
#
আফসানা/পবন/বাপ্পী/মেহেদী/সঞ্জীব/কনক/শামীম/২০২৬/২০১০ ঘণ্টা


তথ্যবিবরণী                                                                                                           নম্বর: ২৮২৪

প্রধানমন্ত্রীর নির্দেশে আয়রনম্যান খ্যাত অ্যাথলেট মারিয়াকে আর্থিক পুরস্কার ও স্পন্সরশিপ প্রদান

ঢাকা, ২৪ ফাল্গুন (৯ মার্চ):
	প্রধানমন্ত্রী তারেক রহমানের বিশেষ দিকনির্দেশনায় যুব ও ক্রীড়া প্রতিমন্ত্রী মোঃ আমিনুল হক আজ ঢাকায় জাতীয় ক্রীড়া পরিষদের সম্মেলনকক্ষে আয়রনম্যান খ্যাত অ্যাথলেট মোসাঃ ফেরদৌসি আক্তার মারিয়াকে অসামান্য কৃতিত্বের স্বীকৃতিস্বরূপ আর্থিক পুরস্কার ও স্পন্সরশিপ প্রদান করেছেন।
	অনুষ্ঠানে মারিয়ার হাতে যুব ও ক্রীড়া মন্ত্রণালয়ের পক্ষ থেকে নগদ ৫ লাখ টাকার চেক তুলে দেওয়া হয়। পাশাপাশি মারিয়ার ভবিষ্যৎ ক্রীড়া জীবনের যাবতীয় খরচ বহনের জন্য একটি স্পন্সরশিপের ব্যবস্থা নিশ্চিত করা হয়েছে।
	প্রতিমন্ত্রী বলেন, প্রধানমন্ত্রী খেলাধুলাকে সর্বোচ্চ গুরুত্ব প্রদান করেছেন। তাঁরই নির্দেশে আজ আমরা মারিয়ার পাশে দাঁড়িয়েছি। শুধু মারিয়া নয়, তার মতো আরো যারা প্রতিভাবান খেলোয়াড় রয়েছেন তাদের প্রত্যেককে পর্যায়ক্রমে সহযোগিতা করা হবে।
	দেশে খেলাধুলার সুযোগ-সুবিধা বৃদ্ধির জন্য মন্ত্রণালয় ইতিবাচক কাজ শুরু করেছে। বিশেষ করে ক্রীড়াঙ্গনে নারীদের নিরাপত্তা নিশ্চিতকরণ এবং নারী-পুরুষ নির্বিশেষে একটি সুন্দর ক্রীড়া পরিবেশ গড়ে তোলার ব্যাপারে সরকার অঙ্গীকারবদ্ধ। মারিয়ার এই সাফল্য দেশের পিছিয়ে পড়া নারীদের সামনে এগিয়ে আসতে এবং খেলাধুলায় অনুপ্রাণিত করতে অগ্রণী ভূমিকা রাখবে।
#

দেশে ৩৭,৫৬৭টি নারী প্রধান পরিবারকে ভাতা প্রদানে চূড়ান্ত করা হয়েছে
                                                             --- সমাজকল্যাণ মন্ত্রী
ঢাকা, ২৪ ফাল্গুন (৯ মার্চ):
	সমাজকল্যাণ মন্ত্রী আবু জাফর মোঃ জাহিদ হোসেন বলেছেন, যাচাই-বাছাইপূর্বক হতদরিদ্র, দরিদ্র ও নিম্ন মধ্যবিত্ত ৫ হাজার ১৮০টি খানার মধ্যে চূড়ান্তভাবে ৩৭ হাজার ৫৬৭ নারী প্রধান পরিবারকে ফ্যামিলি কার্ডের মাধ্যমে ভাতা প্রদানের জন্য চূড়ান্ত করা হয়েছে। ২০৩০ সালের মধ্যে ফ্যামিলি কার্ডকে বাংলাদেশের প্রতিটি নাগরিকের জন্য একটি ‘সার্বজনীন সোশ্যাল আইডি কার্ড’ হিসেবে রূপান্তর করা হবে। পাঁচজন সদস্য সংবলিত একজন নারী প্রধান পরিবারের মা অথবা জ্যেষ্ঠ নারী সদস্যের মধ্যে এ কার্ড ইস্যু করা হবে।
	মন্ত্রী আজ অর্থ মন্ত্রণালয়ের সভাকক্ষে ‘ফ্যামিলি কার্ড’ বিষয়ে সাংবাদিকদের এক প্রেস ব্রিফিংয়ে এসব কথা বলেন।
	মন্ত্রী বলেন, সংবিধানের ১৫(ঘ) অনুচ্ছেদ অনুযায়ী নাগরিকদের সামাজিক নিরাপত্তার অধিকার নিশ্চিত করার রাষ্ট্রীয় দায়বদ্ধতাকে আধুনিক ডিজিটাল কাঠামোর মাধ্যমে বাস্তবে রূপ দিতে ‘ফ্যামিলি কার্ড’ পাইলটিং বাস্তবায়ন গাইডলাইন ২০২৬ প্রণয়ন করা হয়েছে। পাইলট কর্মসূচির আওতায় নির্বাচিত প্রতিটি পরিবারকে মাসিক ২,৫০০ টাকা সরাসরি নগদ সহায়তা প্রদান করা হবে। সরকারি কোষাগার থেকে এই অর্থ সরাসরি সুবিধাভোগী নারীর মোবাইল ওয়ালেট বা ব্যাংক অ্যাকাউন্টে জমা হবে।
	মন্ত্রী আরো জানান, ফ্যামিলি কার্ডের জন্য শীঘ্রই একটি ‘হটলাইন’ চালু করা হবে। উক্ত হটলাইনটি পূর্ণাঙ্গভাবে চালু হওয়ার পূর্ব পর্যন্ত সমাজসেবা অধিদপ্তরের বিদ্যমান ‘চাইল্ড হেল্প লাইন ১০৯৮’এ  ফোন করে ফ্যামিলি কার্ড সংক্রান্ত যেকোনো অনিয়ম বা সমস্যার অভিযোগ প্রদান করা যাবে। এছাড়া যেকোনো নাগরিক সমাজসেবা অধিদপ্তরের ওয়েবসাইট এবং ৩৩৩ হেল্পলাইনের মাধ্যমে অভিযোগ জানাতে পারবেন। 
	এ সময় ফ্যামিলি কার্ড প্রদান সংক্রান্ত মন্ত্রিসভা কমিটির সভাপতি অর্থমন্ত্রী আমির খসরু মাহমুদ চৌধুরী; প্রধানমন্ত্রীর অর্থ ও পরিকল্পনা উপদেষ্টা রাশেদ আল মাহমুদ তিতুমীর; স্থানীয় সরকার, পল্লী উন্নয়ন ও সমবায় প্রতিমন্ত্রী মীর শাহে আলম; সমাজকল্যাণ প্রতিমন্ত্রী ফারজানা শারমীন; শিক্ষা, প্রাথমিক ও গণশিক্ষা, প্রবাসী কল্যাণ ও বৈদেশিক কর্মসংস্থান এবং শ্রম ও কর্মসংস্থান উপদেষ্টা মাহ্দী আমিন; ডাক, টেলিযোগাযোগ ও তথ্যপ্রযুক্তি এবং বিজ্ঞান ও প্রযুক্তি মন্ত্রণালয়ের উপদেষ্টা রেহান আসিফ আসাদসহ কমিটির অন্য সদস্যরা উপস্থিত ছিলেন।
#

Handout								               Number: 2822

Bangladesh is deeply saddened by the
death of two Bangladeshis in Saudi Arabia

Dhaka, 9 March: 
	The Government of Bangladesh is deeply saddened by the death of two Bangladeshis and the injury of other Bangladeshis following an aerial attack in Al-Kharj Governorate in Saudi Arabia yesterday. Continued loss of lives of innocent Bangladeshi civilians in the region is a matter of grave concern.
	The two Bangladeshis killed in the above incident are Bacchu Miah of Katiadi, Kishoreganj and Mosharraf Hossain of Shakhipur, Tangail. The injured are receiving treatment at local hospitals. The officials of Bangladesh Embassy in Riyadh have visited the injured at the hospitals. They are in close contact with the Saudi authorities regarding bringing back their mortal remains.
	Bangladesh strongly condemns all such attacks that result in the loss of innocent lives and calls upon all parties concerned to exercise maximum restraint. It urges the international community to take urgent and effective measures to de-escalate the situation and prevent further loss of life.
	The Government accords high priority to the safety and welfare of Bangladeshi nationals in the Middle East and is closely monitoring the evolving situation.
#

Handout								               Number: 2821

State Minister for Foreign Affairs Holds 
Courtesy Meeting with Turkish Ambassador

Dhaka, 9 March: 
	The Ambassador of the Republic of Türkiye to Bangladesh, Ramis Şen, paid a courtesy call on the State Minister for Foreign Affairs, Shama Obaed Islam at the Ministry of Foreign Affairs today. Ambassador Şen congratulated the State Minister on her recent appointment and reaffirmed Türkiye’s commitment to further deepening the longstanding friendship and partnership between the two countries.
	During the meeting, the State Minister warmly welcomed the Ambassador and underscored the excellent bilateral relations between Bangladesh and Türkiye, which are rooted in shared values, cultural affinity, and deep-rooted civilizational bonds.
	The discussions focused on further strengthening bilateral cooperation in key areas. Both sides noted with satisfaction the positive momentum in bilateral trade and emphasized the shared objective of increasing the trade volume between two countries. The State Minister welcomed greater Turkish investment in Bangladesh and expressed readiness to facilitate such engagement. She also highlighted the growing defence cooperation between two countries and underscored the importance of continued collaboration in capacity building and defence industry cooperation.
	The State Minister expressed appreciation to the Government of Türkiye for its humanitarian support to the forcibly displaced Rohingyas sheltered in Bangladesh and for its consistent support to Bangladesh in international forums. The State Minister also expressed hope that Türkiye will play a key role in the repatriation of the Rohingyas to Myanmar.
	The State Minister further sought Türkiye's support for Bangladesh's candidature for the Presidency of the 81st Session of the United Nations General Assembly for the term 202-62027. Ambassador Ramis Şen conveyed that Türkiye would extend its support to Bangladesh’s candidature.
	The State Minister welcomed the growing cultural and educational engagement between Bangladesh and Türkiye and highlighted the popularity of Turkish culture in the country. He proposed the establishment of a full-fledged cultural institute in Bangladesh to further promote Turkish heritage. In response, the Turkish Ambassador referred to the existing proposal for the establishment of the Yunus Emre Institute at the University of Dhaka and noted that the initiative could gradually expand, starting initially as a language training institute and potentially developing into broader cultural programs in the future.
	The State Minister also expressed the hope that, once the Parliament of Bangladesh sits in, efforts would be made to rejuvenate the Bangladesh–Turkey Parliamentary Friendship Group to further strengthen legislative and people‑to‑people ties, noting the role such friendship groups play in enhancing bilateral cooperation and parliamentary diplomacy.
#

শিক্ষা ও মানবসম্পদ উন্নয়নে ১৮০ দিনের কর্মসূচি নিয়ে সভা অনুষ্ঠিত

ঢাকা, ২৪ ফাল্গুন (৯ মার্চ):
নির্বাচনি ইশতেহার অনুযায়ী শিক্ষা ও মানব সম্পদ উন্নয়নে ১৮০ দিনের কর্মসূচি নিয়ে আজ মাধ্যমিক ও উচ্চ শিক্ষা বিভাগের সম্মেলনকক্ষে সভা অনুষ্ঠিত হয়। সভায় প্রধান অতিথি হিসেবে উপস্থিত ছিলেন শিক্ষা এবং প্রাথমিক ও গণশিক্ষা মন্ত্রী আ ন ম এহছানুল হক মিলন।
সভায় দেশের জনসংখ্যাগত সুবিধা তথা ডেমোগ্রাফিক ডিভিডেন্ড এবং ভবিষ্যতের লংজেভিটি ডিভিডেন্ডকে কাজে লাগাতে শিক্ষা ও দক্ষতা উন্নয়নকে সর্বোচ্চ গুরুত্ব দেওয়ার বিষয়ে সিদ্ধান্ত গৃহীত হয়। কর্মক্ষম যুব জনগোষ্ঠীর জন্য মানসম্মত শিক্ষা, দক্ষতাভিত্তিক প্রশিক্ষণ এবং কর্মসংস্থানের সুযোগ সম্প্রসারণের ওপর জোর দেওয়া হবে। একইসঙ্গে ভবিষ্যতে প্রবীণ জনগোষ্ঠীর সুস্বাস্থ্য, সামাজিক সুরক্ষা ও সক্রিয় অংশগ্রহণ নিশ্চিত করার পরিকল্পনাও গ্রহণ করা হয়েছে।
সভায় বিএনপি সরকারের শিক্ষানীতির মূল লক্ষ্য হবে জীবনমুখী, কর্মমুখী ও উৎপাদনমুখী শিক্ষা ব্যবস্থা গড়ে তোলা। এ লক্ষ্যে শিক্ষাখাতে পর্যায়ক্রমে জিডিপির পাঁচ শতাংশ বরাদ্দ নিশ্চিত করার পরিকল্পনা রয়েছে। শিক্ষার গুণগতমান উন্নয়নের জন্য শিক্ষক প্রশিক্ষণ জোরদার, প্রযুক্তিনির্ভর শিক্ষা সম্প্রসারণ, মাল্টিমিডিয়া ক্লাসরুম স্থাপন এবং ‘ওয়ান টিচার, ওয়ান ট্যাব’ কর্মসূচি বাস্তবায়নের উদ্যোগ নেওয়া হবে।
সভায় শিক্ষার্থীদের দক্ষতা উন্নয়নে মাধ্যমিক পর্যায় থেকে তৃতীয় ভাষা শিক্ষা চালু করা, সাধারণ শিক্ষার পাশাপাশি কারিগরি শিক্ষাকে বাধ্যতামূলক করা এবং শিক্ষার্থীদের খেলাধুলা, সংস্কৃতি ও নৈতিক শিক্ষায় সম্পৃক্ত করার উদ্যোগ গ্রহণ করা হবে। এছাড়া, মাদ্রাসা শিক্ষাকে আধুনিক ও যুগোপযোগী করতে আইটি, বিজ্ঞান ও পেশাভিত্তিক শিক্ষার অন্তর্ভুক্তির ওপর গুরুত্বারোপ করা হয়।
শিক্ষা এবং প্রাথমিক ও গণশিক্ষা মন্ত্রী বলেছেন, বিএনপির নির্বাচনি ইশতেহার ২০২৬ অনুযায়ী শিক্ষা ব্যবস্থাকে আধুনিক, কর্মমুখী ও সময়োপযোগী করে গড়ে তুলতে সরকার অগ্রাধিকার ভিত্তিতে বিভিন্ন কর্মসূচি বাস্তবায়ন করবে। তিনি বলেন, আগামী ১৮০ দিনের কর্মসূচির আওতায় শিক্ষা ও মানবসম্পদ উন্নয়নে যুগান্তকারী পদক্ষেপ গ্রহণ করা হবে।
আ ন ম এহছানুল হক মিলন বলেন, শিক্ষাকে মুখস্থনির্ভরতা থেকে বের করে এনে সৃজনশীলতা, বিশ্লেষণধর্মী চিন্তা ও বাস্তব দক্ষতা উন্নয়নের দিকে এগিয়ে নেওয়াই সরকারের লক্ষ্য। তিনি বলেন, গবেষণা ও উদ্ভাবনকে উৎসাহিত করতে বিশ্ববিদ্যালয় ও শিল্পখাতের যৌথ গবেষণাগার প্রতিষ্ঠা এবং উচ্চশিক্ষা ব্যবস্থার মান উন্নয়নে প্রয়োজনীয় সংস্কার গ্রহণ করা হবে।

তথ্যবিবরণী                                                                         		                    নম্বর: ২৮১৯  

ফ্যামিলি কার্ড কর্মসূচির উদ্বোধন আগামীকাল
 
ঢাকা, ২৪ ফাল্গুন (৯ মার্চ):
প্রধানমন্ত্রী তারেক রহমান আগামীকাল ঢাকাস্থ বনানীর টিঅ্যান্ডটি খেলার মাঠে ‘ফ্যামিলি কার্ড’ কর্মসূচির উদ্বোধন করবেন। 

উক্ত অনুষ্ঠান বিটিভি, বাংলাদেশ বেতার, ফেইসবুক লাইভ ও ইউটিউবসহ সকল সামাজিক যোগাযোগ মাধ্যমে সরাসরি সম্প্রচারের জন্য সমাজকল্যাণ মন্ত্রণালয় থেকে এক পত্রের মাধ্যমে অনুরোধ জানানো হয়েছে।

আজ তথ্য ও সম্প্রচার মন্ত্রণালয়ের টিভি-২ শাখার মাধ্যমে এ তথ্য জানানো হয়।

#

ওয়ালুল/পবন/বাপ্পী/মেহেদী/সঞ্জীব/কনক/রেজাউল/২০২৬/১৮৪৮ ঘণ্টা



তথ্যবিবরণী                                                                                                         নম্বর: ২৮১৮

ভোজ্যতেলের দাম বাড়বে না, আতঙ্কিত হয়ে কেনাকাটার প্রয়োজন নেই
                                                                       - বাণিজ্যমন্ত্রী

ঢাকা, ২৪ ফাল্গুন (৯ মার্চ):
ভোজ্যতেলের দাম বাড়বে না, কোনো সংকটও নেই বাজারে পর্যাপ্ত সরবরাহ রয়েছে বলে জানিয়েছেন বাণিজ্যমন্ত্রী খন্দকার আব্দুল মুক্তাদির। তিনি বলেন, আতঙ্কিত হয়ে অতিরিক্ত কেনাকাটা করলে সাময়িকভাবে কিছু জায়গায় সরবরাহের চাপ তৈরি হতে পারে, যা পরিস্থিতিকে জটিল করে তুলতে পারে।
আজ সচিবালয়ে বাণিজ্য মন্ত্রণালয়ের সম্মেলনকক্ষে আমদানিকারক ও রিফাইনারি মালিকদের সঙ্গে ভোজ্যতেলের সার্বিক সরবরাহ পার্যালোচনা বিষয়ক সভা শেষে সাংবাদিকদের মন্ত্রী এসব কথা বলেন।
বাণিজ্য মন্ত্রী বলেন, গত কয়েক দিনে বিভিন্ন গণমাধ্যমে কোথাও কোথাও ভোজ্যতেলের সংকট বা লিটারে দুই টাকা বেশি দামে বিক্রির খবর প্রকাশ হওয়ায় পরিস্থিতি পর্যালোচনা করতে এ বৈঠক করা হয়। আমদানিকারক ও রিফাইনারি মালিকদের কাছ থেকে পাওয়া তথ্য অনুযায়ী বাজারে ভোজ্যতেলের পর্যাপ্ত মজুত রয়েছে। তিনি বলেন, আমরা পরিস্থিতি পর্যালোচনা করার জন্য বসেছিলাম। বৈঠকে আমরা জানতে পেরেছি বাজারে ভোজ্যতেলের পর্যাপ্ত সরবরাহ আছে। কোথাও কোথাও ভোক্তাদের আতঙ্কিত হয়ে বেশি বেশি কেনার প্রবণতার কারণে সাময়িকভাবে কিছু দোকানে মজুত শেষ হয়ে যেতে পারে।
এ সময় বাণিজ্য মন্ত্রী নিজের একটি অভিজ্ঞতার কথাও তুলে ধরে বলেন, রাজধানীর একটি বাজারে গিয়ে দেখেছি রাস্তার পাশে বড় দোকানগুলোতে ভোজ্যতেল পর্যাপ্ত রয়েছে এবং বোতলের গায়ে নির্ধারিত দামই লেখা আছে। তবে বাজারের ভেতরের একটি দোকানে সীমিত তেল মজুত রেখে প্রতি লিটারে দুই থেকে তিন টাকা বেশি দামে বিক্রির চেষ্টা করা হচ্ছিল।
ভোক্তাদের উদ্দেশ্যে মন্ত্রী বলেন, আতঙ্কিত হয়ে তেল বেশি কেনার কোনো প্রয়োজন নেই। বাজারে যেহেতু পণ্য আছে, তাই অযথা প্রতিযোগিতা করলে অসাধু ব্যবসায়ীরা সুযোগ নিতে পারে।
 মন্ত্রী এ সময় সাংবাদিকদের এক প্রশ্নের জবাবে বলেন, জ্বালানি তেলের মতো ভোজ্যতেলের ক্ষেত্রেও কোনো সংকট নেই। জ্বালানি তেল, গ্যাস বা ভোজ্যতেল—কোনোটিতেই সংকট নেই। তাই এসব পণ্যের সঙ্গে ‘সংকট’ শব্দটি যুক্ত করে অযথা বিভ্রান্তি তৈরি না করার আহ্বান জানান তিনি।
মন্ত্রী আরো বলেন, বাজার পরিস্থিতি পর্যবেক্ষণে তদারকি কার্যক্রম আরো জোরদার করা হবে। একইসঙ্গে গুজব ও আতঙ্ক ছড়ানো থেকে বিরত থাকার জন্যও সবার প্রতি আহ্বান জানান। তিনি বলেন, বাজারে অনিয়ম হলে সরকার ব্যবস্থা নেবে। বাণিজ্য মন্ত্রণালয়ের অধীন জাতীয় ভোক্তা অধিকার সংরক্ষণ অধিদপ্তর বাজার তদারকি করছে এবং জেলা প্রশাসনও নিয়মিত অভিযান চালাবে।
জাতীয় রাজস্ব বোর্ডের (এনবিআর) চেয়ারম্যান মোঃ আবদুর রহমান খান এবং বাণিজ্য মন্ত্রণালয়ের সচিব মাহবুবুর রহমান এ সময় উপস্থিত ছিলেন।
#
কামাল/পবন/বাপ্পী/মেহেদী/সঞ্জীব/কনক/শামীম/২০২৬/১৯১০ ঘণ্টা



তথ্যবিবরণী                                                                                                         নম্বর: ২৮১৭

নারীর ক্ষমতায়নে কাজ করে যাচ্ছে সরকার
                         - স্থানীয় সরকার মন্ত্রী

ঢাকা, ২৪ ফাল্গুন (৯ মার্চ):
স্থানীয় সরকার, পল্লী উন্নয়ন ও সমবায় মন্ত্রী মির্জা ফখরুল ইসলাম আলমগীর বলেছেন, সাবেক প্রয়াত প্রধানমন্ত্রী বেগম খালেদা জিয়া দেশে নারী শিক্ষা বিস্তারে যুগান্তকারী ভূমিকা পালন করেছেন। তাঁর দেখানো পথ অনুসরণ করেই সরকার নারীর ক্ষমতায়নে কাজ করে যাচ্ছে এবং ভবিষ্যতেও তা অব্যাহত থাকবে।
আজ রাজধানীর আগারগাঁওয়ে স্থানীয় সরকার প্রকৌশল অধিদপ্তর (এলজিইডি) ভবনে আন্তর্জাতিক নারী দিবস উপলক্ষ্যে এলজিইডির মাধ্যমে নির্বাচিত শ্রেষ্ঠ আত্মনির্ভরশীল নারীদের সম্মাননা প্রদান অনুষ্ঠানে প্রধান অতিথি হিসেবে বক্তৃতাকালে মন্ত্রী এসব কথা বলেন।  
অনুষ্ঠানে স্থানীয় সরকার বিভাগের সচিব মোঃ শহীদুল হাসান বলেন, ন্যায়ভিত্তিক ও সহনশীল সমাজ গঠনে নারীর ভূমিকা অত্যন্ত গুরুত্বপূর্ণ। একটি উন্নত সমাজ গঠনের জন্য নারী-পুরুষের মধ্যে কোনো ধরনের বৈষম্য রাখা যাবে না।
স্থানীয় সরকার প্রকৌশল অধিদপ্তরের প্রধান প্রকৌশলী মোঃ বেলাল হোসেনের সভাপতিত্বে অনুষ্ঠানে তিনটি ক্যাটেগরিতে সারাদেশ থেকে মোট নয়জন নারীকে শ্রেষ্ঠ আত্মনির্ভরশীল নারী সম্মাননা-২০২৬ প্রদান করা হয়।
#
চয়ন/পবন/বাপ্পী/মেহেদী/সঞ্জীব/কনক/শামীম/২০২৬/১৭৫৫ ঘণ্টা


তথ্যবিবরণী                                                                                                            নম্বর: ২৮১৬

ট্রেড নেগোসিয়েশন দক্ষতা বাড়াতে কর্মসূচি নেওয়ার অঙ্গীকার ইউএনডিপির

ঢাকা, ২৪ ফাল্গুন (৯ মার্চ):
	বাণিজ্যমন্ত্রী খন্দকার আব্দুল মুক্তাদিরের সাথে আজ বাংলাদেশ সচিবালয় ঢাকায় জাতিসংঘ উন্নয়ন কর্মসূচি (ইউএনডিপি)-এর বাংলাদেশস্থ আবাসিক প্রতিনিধি স্টেফান লিলার বৈঠক করেছেন।
	বৈঠকে বাংলাদেশের আন্তর্জাতিক বাণিজ্য সক্ষমতা বৃদ্ধি ও ট্রেড নেগোসিয়েশন দক্ষতা উন্নয়ন নিয়ে আলোচনা হয়।
	বাণিজ্যমন্ত্রী বলেন, বিশ্ব বাণিজ্য ব্যবস্থায় দ্রুত পট পরিবর্তনের প্রেক্ষাপটে বাংলাদেশের দক্ষ ট্রেড নেগোসিয়েটর তৈরি করা গুরুত্বপূর্ণ। বিশেষ করে এলডিসি উত্তরণের পর আন্তর্জাতিক বাণিজ্য চুক্তি ও আলোচনায় কার্যকরভাবে অংশগ্রহণের জন্য দক্ষ মানবসম্পদ গড়ে তোলা প্রয়োজন। এক্ষেত্রে উন্নয়ন সহযোগী হিসেবে ইউএনডিপির সহযোগিতা বাংলাদেশের জন্য গুরুত্বপূর্ণ ভূমিকা রাখতে পারে।
	ইউএনডিপির আবাসিক প্রতিনিধি বাংলাদেশের ট্রেড নেগোসিয়েশন সক্ষমতা বৃদ্ধির জন্য প্রশিক্ষণ, কারিগরি সহায়তা এবং প্রাতিষ্ঠানিক সক্ষমতা উন্নয়নে বিভিন্ন কর্মসূচি গ্রহণের আগ্রহ প্রকাশ করেন। তিনি বলেন, বাংলাদেশের সরকারি কর্মকর্তা ও সংশ্লিষ্ট স্টেকহোল্ডারদের জন্য বিশেষ প্রশিক্ষণ কর্মসূচি, কর্মশালা এবং জ্ঞান বিনিময় কার্যক্রম পরিচালনার মাধ্যমে ট্রেড নেগোসিয়েশন দক্ষতা বাড়াতে ইউএনডিপি কাজ করতে প্রস্তুত।
	বৈঠকে উভয়ে বাংলাদেশের টেকসই অর্থনৈতিক প্রবৃদ্ধি, আন্তর্জাতিক বাণিজ্যে প্রতিযোগিতা সক্ষমতা বৃদ্ধি এবং এলডিসি উত্তরণের পরবর্তী চ্যালেঞ্জ মোকাবিলায় ঘনিষ্ঠ সহযোগিতা অব্যাহত রাখার বিষয়ে একমত হন।
	বৈঠকে বাণিজ্য মন্ত্রণালয়ের অতিরিক্ত সচিব মোঃ আবদুর রহিম খান এবং ইউএনডিপির সংশ্লিষ্ট কর্মকর্তারা উপস্থিত ছিলেন।
#

কামাল/পবন/মেহেদী/সঞ্জীব/কনক/জয়নুল/২০২৬/১৭৩৫ঘণ্টা


তথ্যবিবরণী                                                                                                নম্বর: ২৮১৫

ধূমপান ও তামাক জাতীয় দ্রব্য প্রকাশ্যে ব্যবহার নিষেধ
করার বিষয়ে আইন প্রণয়নের প্রস্তাব করবেন তথ্য ও সম্প্রচার মন্ত্রী

ঢাকা, ২৪ ফাল্গুন (৯ মার্চ):
	ধূমপান ও তামাক জাতীয় দ্রব্য প্রকাশ্যে ব্যবহার নিষেধ করার বিষয়ে আইন প্রণয়নের প্রস্তাব করবেন বলে জানিয়েছেন তথ্য ও সম্প্রচার মন্ত্রী জহির উদ্দিন স্বপন।
	আজ শিল্পকলা একাডেমির নাট্যশালায় এন্টি টোব্যাকো মিডিয়া এলায়েন্স আয়োজিত এক গোলটেবিল বৈঠকে মন্ত্রী এ কথা বলেন।
	তথ্যমন্ত্রী বলেন, বিগত বিএনপি সরকারের সময়েই বিশ্বের অন্যতম প্রথম দেশ হিসেবে বাংলাদেশ ২০০৩ সালে বিশ্ব স্বাস্থ্য সংস্থার ফ্রেমওয়ার্ক কনভেনশন অন টোব্যাকো কন্ট্রোল (এফসিটিসি)-তে স্বাক্ষর করে। তিনি বলেন, এ সিদ্ধান্তের ধারাবাহিকতায় ২০০৫ সালে ধূমপান ও তামাক জাতীয় দ্রব্য ব্যবহার নিয়ন্ত্রণ আইন প্রণীত হয়, যা দেশের জনস¦াস্থ্য সুরক্ষায় এক ঐতিহাসিক মাইলফলক।
	তথ্যমন্ত্রী সরকারের নির্বাচনি ইশতেহারে তামাকের ব্যবহারজনিত অসংক্রামক রোগ নিয়ন্ত্রণে আইনি উদ্যোগ গ্রহণের বিষয়টি উল্লেখ করা হয়েছে বলে জানান। তিনি অন্তর্বর্তী সরকারের জারি করা ‘ধূমপান ও তামাকজাত দ্রব্য ব্যবহার (নিয়ন্ত্রণ) (সংশোধন) অধ্যাদেশ, ২০২৫’-কে আইনে পরিণত করার আশাবাদ ব্যক্ত করেন।
	জহির উদ্দিন স্বপন আইন প্রণয়নের পাশাপাশি এর প্রয়োগের ক্ষেত্রে করণীয় সম্পর্কে প্রস্তুতি গ্রহণের জন্য সংশ্লিষ্ট সকলকে অনুরোধ জানান। তিনি বলেন, আইন প্রণীত হলে এ বিষয়ে জনসচেতনতা সৃষ্টির জন্য তথ্য মন্ত্রণালয় থেকে বিশেষ প্রচার কর্মসূচি গ্রহণ করা হবে।
	 গোলটেবিল বৈঠকে অন্যদের মধ্যে ক্যান্সার বিশেষজ্ঞ ডাঃ গোলাম মহিউদ্দিন ফারুক ও যুগান্তর সম্পাদক আব্দুল হাই শিকদার বক্তব্য রাখেন।
#

বিদেশি বিনিয়োগকারীদের শেয়ার হস্তান্তর ও বিক্রয়মূল্য প্রত্যাবর্তন সহজ করল বাংলাদেশ ব্যাংক

ঢাকা, ২৪ ফাল্গুন (৯ মার্চ):
বিদেশি বিনিয়োগকারীদের শেয়ার হস্তান্তর ও বিক্রয়লব্ধ অর্থ দেশে প্রত্যাবর্তন বা প্রক্রিয়া সহজ করেছে বাংলাদেশ ব্যাংক। এ বিষয়ে একটি নতুন মাস্টার সার্কুলার জারি করা হয়েছে, যার মাধ্যমে বেসরকারি ও পাবলিক লিমিটেড কিন্তু শেয়ারবাজারে তালিকাভুক্ত নয়, এমন কোম্পানগুলোতে অ-নিবাসী (non-residents) বিনিয়োগকারীদের শেয়ার হস্তান্তর এবং বিক্রয়মূল্য প্রত্যাবাসনের প্রক্রিয়া আরো সহজ ও স্বচ্ছ করা হয়েছে।
সার্কুলারে ২০১৮ ও ২০২০ সালে জারি করা আগের নির্দেশনাগুলো একত্র করে হালনাগাদ করা হয়েছে। নতুন নির্দেশনায় বিনিয়োগকারীদের জন্য প্রক্রিয়াটি আরো পূর্বানুমানযোগ্য, কার্যকর ও স্বচ্ছ করার পাশাপাশি প্রয়োজনীয় নিয়ন্ত্রক সুরক্ষাও বজায় রাখা হয়েছে। নতুন সার্কুলারে অনুমোদিত ডিলার (এডি) ব্যাংকগুলোর ক্ষমতা বৃদ্ধি, লেনদেনের সীমা বাড়ানো, মূল্যায়ন ও প্রতিবেদন পদ্ধতি সহজ করা, দ্রুত প্রক্রিয়াকরণের সময়সীমা নির্ধারণ এবং ব্যাংকের অভ্যন্তরে মূল্যায়ন ও অর্থ প্রত্যাবর্তন (Repatriation)) সংক্রান্ত আবেদন পর্যালোচনার জন্য প্রাতিষ্ঠানিক ব্যবস্থা গঠনের মতো গুরুত্বপূর্ণ সংস্কার অন্তর্ভুক্ত করা হয়েছে।
নতুন নির্দেশনা অনুযায়ী এখন অনেক ক্ষেত্রে বাংলাদেশ ব্যাংকের পূর্বানুমোদন ছাড়াই অনুমোদিত ডিলার ব্যাংকগুলো শেয়ার হস্তান্তর ও অর্থ প্রত্যাবর্তন প্রক্রিয়া সম্পন্ন করতে পারবে। ১ কোটি টাকা পর্যন্ত লেনদেনের ক্ষেত্রে স্বাধীন মূল্যায়ন ছাড়াই ক্রেতা ও বিক্রেতার যৌথ ঘোষণার ভিত্তিতে লেনদেন সম্পন্ন করা যাবে। নির্ধারিত মূল্যায়ন পদ্ধতি অনুসরণ করে এডি ব্যাংকগুলো এখন ১০০ কোটি টাকা পর্যন্ত লেনদেন প্রক্রিয়া করতে পারবে।
এছাড়া, অডিট করা আর্থিক বিবরণীর ভিত্তিতে নিট সম্পদমূল্য (এনএভি) অনুযায়ী চুক্তির মূল্য নির্ধারিত হলে অনেক ক্ষেত্রেই এডি ব্যাংক সরাসরি লেনদেন প্রক্রিয়া করতে পারবে। মূল্যায়নের ক্ষেত্রে Net Asset Value (এনএভি), বাজারমূল্য বা ডিসকাউন্টেড ক্যাশ ফ্লো (ডিসিএফ) পদ্ধতি বহাল রাখা হয়েছে, তবে এ বিষয়ে নির্দেশনা আরো স্পষ্ট করা হয়েছে।
নতুন সার্কুলারে প্রক্রিয়া সম্পন্নের নির্দিষ্ট সময়সীমা নির্ধারণ করা হয়েছে। প্রয়োজনীয় নথিপত্র সম্পূর্ণ থাকলে শেয়ার হস্তান্তর ৪৫ দিনের মধ্যে এবং বিক্রয়লব্ধ অর্থ প্রত্যাবর্তন পাঁচ কর্মদিবসের মধ্যে সম্পন্ন করতে হবে। এডি ব্যাংকগুলো যেসব লেনদেন প্রক্রিয়া করবে, সেগুলোর বিষয়ে ১৪ দিনের মধ্যে বাংলাদেশ ব্যাংকে প্রতিবেদন জমা দিতে হবে। এসব পদক্ষেপের ফলে বিদেশি বিনিয়োগকারীদের জন্য বিনিয়োগ থেকে বেরিয়ে যাওয়ার প্রক্রিয়া সহজ হবে এবং বাংলাদেশের সামগ্রিক বিনিয়োগ পরিবেশ আরো উন্নত হবে।
এ প্রসঙ্গে, বিডার নির্বাহী চেয়ারম্যান চৌধুরী আশিক মাহমুদ বিন হারুন বলেন, বিদেশি বিনিয়োগের জন্য ভালো পরিবেশ তখনই তৈরি হয়, যখন বিনিয়োগকারীরা বিনিয়োগের প্রতিটি ধাপে আত্মবিশ্বাসের সঙ্গে এগোতে পারেন। অনুমোদনের জটিলতা কমিয়ে আনা, বিক্রয়লব্ধ অর্থ সহজে দেশে ফেরত নেওয়ার সুযোগ দেওয়া, মূল্যায়ন ও প্রয়োজনীয় নথিপত্রের প্রক্রিয়া সরল করা এবং বিনিয়োগ থেকে প্রস্থানের ধাপগুলো সহজ করার মাধ্যমে বাংলাদেশ সেই লক্ষ্যেই এগোচ্ছে। এ ধরনের উদ্যোগই বিদেশি বিনিয়োগের জন্য একটি আস্থার পরিবেশ গড়ে তোলার মূল ভিত্তি।   

Minister for Information and Broadcasting to 
Propose Law Banning Public Use of Tobacco Products

Dhaka, 9 March: 
	Minister for Information and Broadcasting Zahir Uddin Swapan has announced that he will propose the enactment of a law to prohibit the public use of smoking and tobacco products.
	The Minister made this statement today while speaking at a round-table discussion organized by the Anti-Tobacco Media Alliance at the National Theater Hall of the Bangladesh Shilpakala Academy.
	The Information Minister noted that during the tenure of the previous BNP government, Bangladesh became one of the first countries in the world to sign the World Health Organization’s Framework Convention on Tobacco Control (FCTC) in 2003. He added that as a continuation of that decision, the ‘Smoking and Using of Tobacco Products (Control) Act’ was enacted in 2005, which marked a historic milestone in protecting public health in the country.
	The Minister also stated that the government’s election manifesto includes commitments to undertake legal initiatives to control non-communicable diseases caused by tobacco use.
	He expressed hope that the Smoking and Using of Tobacco Products (Control) (Amendment) Ordinance, 2025, issued by the interim government, would soon be transformed into a formal law.
	Zahir Uddin Swapan urged all relevant stakeholders to prepare necessary measures to ensure effective implementation once the law is enacted. He further stated that the Ministry of Information would undertake special awareness campaigns to inform the public about the law after it is passed.
	Among the speakers at the round-table discussion were cancer specialist Dr. Golam Mohiuddin Faruk and Editor of Jugantor Abdul Hai Sikder.

বেসামরিক বিমান পরিবহন ও পর্যটন মন্ত্রীর সঙ্গে
বাংলাদেশে জাইকার চিফ রিপ্রেজেন্টেটিভের সাক্ষাৎ

ঢাকা, ২৪ ফাল্গুন (৯ মার্চ):
বেসামরিক বিমান পরিবহন ও পর্যটন মন্ত্রী আফরোজা খানম (রিতা) এর সাথে আজ তাঁর দপ্তরে বাংলাদেশে জাপান ইন্টারন্যাশনাল কো-অপারেশন এজেন্সি (জাইকা)-এর চিফ রিপ্রেজেন্টেটিভ ইচিগুচি তুমোহিদে সাক্ষাৎ করেছেন। এ সময় প্রতিমন্ত্রী এম রশিদুজ্জামান মিল্লাত উপস্থিত ছিলেন।
সাক্ষাতে উভয়ে বাংলাদেশ ও জাপানের মধ্যকার দ্বিপাক্ষিক সম্পর্ক জোরদারের ওপর গুরুত্বারোপ করেন। পাশাপাশি হযরত শাহজালাল আন্তর্জাতিক বিমানবন্দরের তৃতীয় টার্মিনালের কার্যক্রম দ্রুত শুরু করার ব্যাপারে জাইকার সহযোগিতা কামনা করেন। 
এ সময় জাইকার চিফ রিপ্রেজেন্টেটিভ সরকারের উন্নয়ন কার্যক্রমে সর্বোচ্চ সহযোগিতা অব্যাহত রাখার আশ্বাস প্রদান করেন। এছাড়া, দেশের পর্যটন খাতের উন্নয়নে জাইকার পক্ষ থেকে বাংলাদেশকে প্রয়োজনীয় সহযোগিতা প্রদানের অঙ্গীকার ব্যক্ত করা হয়। 

স্থানীয় সরকার মন্ত্রীর সঙ্গে ইউএনডিপি আবাসিক প্রতিনিধির সাক্ষাৎ

ঢাকা, ২৪ ফাল্গুন (৯ মার্চ):
স্থানীয় সরকার, পল্লী উন্নয়ন ও সমবায় মন্ত্রী মির্জা ফখরুল ইসলাম আলমগীরের সঙ্গে আজ বাংলাদেশ সচিবালয়ে জাতিসংঘ উন্নয়ন কর্মসূচি (ইউএনডিপি)-এর আবাসিক প্রতিনিধি স্টেফান লিলার সাক্ষাৎ করেছেন। 
এ সময় বাংলাদেশ সরকার ও ইউএনডিপি’র পারস্পরিক সহযোগিতা আরো বিস্তৃত ও শক্তিশালী করার ওপর গুরুত্বারোপ করা হয়।
বাংলাদেশের পল্লী উন্নয়ন খাতে ইউএনডিপির চলমান ও অতীত সহযোগিতার জন্য মন্ত্রী ধন্যবাদ জানান। তিনি জলবায়ু পরিবর্তনে অভিযোজন, নারীর ক্ষমতায়ন এবং অবকাঠামো উন্নয়ন খাতে দ্বিপাক্ষিক অংশীদারিত্ব আরো জোরদার হবে বলে আশাবাদ ব্যক্ত করেন।
বৈঠকের শুরুতে ইউএনডিপির আবাসিক প্রতিনিধি ত্রয়োদশ জাতীয় সংসদ নির্বাচনে জয়লাভ করায় মন্ত্রীকে অভিনন্দন জানান। তিনি পারস্পরিক সুবিধার ভিত্তিতে ইতিবাচক, গঠনমূলক ও ভবিষ্যৎমুখী সম্পর্ক গড়ে তোলার প্রত্যয় ব্যক্ত করেন।
এ সময় বাংলাদেশের সার্বিক উন্নয়ন পরিস্থিতি, প্রকল্প বাস্তবায়নের চ্যালেঞ্জ, পল্লী উন্নয়ন কার্যক্রম এবং জলবায়ু পরিবর্তনের চ্যালেঞ্জ মোকাবিলাসহ বিভিন্ন বিষয় নিয়ে আলোচনা হয়।
সাক্ষাৎকালে স্থানীয় সরকার বিভাগের সচিব মোঃ শহীদুল হাসান এবং পরিকল্পনা, পরিবীক্ষণ, মূল্যায়ন ও পরিদর্শন অনুবিভাগের মহাপরিচালক মোঃ মাহমুদুল হাসান উপস্থিত ছিলেন।
#
চয়ন/পবন/বাপ্পী/মেহেদী/সঞ্জীব/কনক/শামীম/২০২৬/১৬৪০ ঘণ্টা


তথ্যবিবরণী                                                                                               নম্বর: ২৮১০
নরওয়ে রাষ্ট্রদূতের সাথে শিল্পমন্ত্রীর সাক্ষাৎ
ঢাকা, ২৪ ফাল্গুন (৯ মার্চ):
	বাংলাদেশে নিযুক্ত নরওয়ের রাষ্ট্রদূত হাকন আরল্ড গুলব্রান্ডসেন (Håkon Arald Gulbrandsen) আজ ঢাকায় শিল্প মন্ত্রণালয়ে শিল্পমন্ত্রী খন্দকার আব্দুল মুক্তাদিরের সাথে সাক্ষাৎ করেছেন। সাক্ষাৎকালে তাঁরা দুই দেশের মধ্যে বিদ্যমান বন্ধুত্বপূর্ণ সম্পর্ক, বাণিজ্য ও শিল্পখাতে সহযোগিতা বৃদ্ধির বিভিন্ন বিষয় নিয়ে আলোচনা করেন।
	শিল্পমন্ত্রী বলেন, নরওয়ে বাংলাদেশের দীর্ঘদিনের বন্ধু এবং বিশ্বস্ত উন্নয়ন অংশীদার। বাংলাদেশ শিল্পায়ন ও টেকসই অর্থনৈতিক উন্নয়নের লক্ষ্যে বিদেশি বিনিয়োগ আকর্ষণের ওপর গুরুত্ব দিচ্ছে। তিনি নরওয়ের উদ্যোক্তাদের বাংলাদেশের সম্ভাবনাময় শিল্পখাতে বিনিয়োগের আহ্বান জানান।
	রাষ্ট্রদূত বলেন, নরওয়ে ও বাংলাদেশের মধ্যে দীর্ঘদিনের সহযোগিতামূলক সম্পর্ক রয়েছে এবং শিল্প, জাহাজ নির্মাণ, জাহাজ রিসাইক্লিং, পরিবেশবান্ধব প্রযুক্তি ও নবায়নযোগ্য জ¦ালানি খাতে পারস্পরিক সহযোগিতার ব্যাপক সম্ভাবনা রয়েছে।  তিনি ভবিষ্যতে দুই দেশের মধ্যে শিল্প ও  বাণিজ্য ক্ষেত্রে বিনিয়োগ আরো বাড়বে বলে আশা প্রকাশ করেন।
	এ সময় উভয়ে শিল্প উন্নয়ন, প্রযুক্তি হস্তান্তর এবং দক্ষ মানবসম্পদ উন্নয়নের ক্ষেত্রে যৌথভাবে কাজ করার বিষয়ে আশাবাদ ব্যক্ত করেন।
	সাক্ষাতে অন্যান্যের মধ্যে শিল্প মন্ত্রণালয়ের সচিব মোঃ ওবায়দুর রহমানসহ মন্ত্রণালয়ের ঊর্ধ্বতন কর্মকর্তারা উপস্থিত ছিলেন।
#
এনায়েত/পবন/মেহেদী/সঞ্জীব/কনক/জয়নুল/২০২৬/১৭৪৫ঘণ্টা


তথ্যবিবরণী                                                                                                             নম্বর: ২৮০৯
কৃষি মন্ত্রীর সাথে জাতিসংঘের খাদ্য ও কৃষি সংস্থার প্রতিনিধিদলের সাক্ষাৎ
ঢাকা, ২৪ ফাল্গুন (৯ মার্চ):
	কৃষি, খাদ্য, মৎস্য ও প্রাণিসম্পদ মন্ত্রী মোহাম্মদ আমিন উর রশিদের সাথে আজ সচিবালয়ে কৃষি মন্ত্রণালয়ে তাঁর অফিসকক্ষে জাতিসংঘের খাদ্য ও কৃষি সংস্থা (ঋঅঙ)-এর প্রতিনিধিদল সাক্ষাৎ করে। প্রতিনিধিদলের নেতৃত্বে ছিলেন বাংলাদেশে নিযুক্ত জাতিসংঘের খাদ্য ও কৃষি সংস্থার প্রতিনিধি ড. জিয়াওকুন শি। এ সময় তিনি সংস্থাটির মহাপরিচালকের পক্ষে মন্ত্রীকে শুভেচ্ছা বার্তা হস্তান্তর করেন এবং অভিনন্দন জানান।
	সাক্ষাৎকালে বাংলাদেশের কৃষি, মৎস্য ও প্রাণিসম্পদ খাতে অগ্রগতি ও টেকসই ব্যবস্থাপনা বিষয়ে আলোচনা হয় এবং বৈঠকে মন্ত্রী দেশের কৃষিখাত নিয়ে বর্তমান সরকারের অগ্রাধিকারে থাকা বিভিন্ন বিষয় নিয়ে আলোকপাত করেন। দেশের খাদ্য নিরাপত্তা, কৃষি পণ্য প্রক্রিয়াজাতকরণ, রপ্তানি, কৃষিভিত্তিক অর্থনীতির ভিত মজবুতকরণে সংস্থাটির যেকোনো সহযোগিতাকে স্বাগত জানাবেন বলে মন্ত্রী প্রতিনিধিদলকে অবহিত করেন।
	ড. শি তাঁর সংস্থা কর্তৃক বাস্তবায়িত বিভিন্ন বিষয়ে মন্ত্রীকে অবহিত করেন। কৃষি পণ্যের বাজার সম্প্রসারণ, বাণিজ্যিকভাবে মৎস্য চাষে তাঁর সংস্থা কাজ করছে বলে জানান।
	এ সময় কৃষি মন্ত্রণালয়ের সচিব রফিকুল ই মোহামেদ উপস্থিত ছিলেন।
#
জাকির/পবন/মেহেদী/সঞ্জীব/কনক/জয়নুল/২০২৬/১৭১০ঘণ্টা


তথ্যবিবরণী 										    নম্বর: ২৮০৮

“গুম প্রতিরোধ প্রতিরক্ষা সুরক্ষা অধ্যাদেশ ২০২৫” নামে প্রচারিত
ভুয়া অধ্যাদেশ সম্পর্কে জনগণকে সতর্কীকরণ

ঢাকা, ২৪ ফাল্গুন (৯ মার্চ):

 সম্প্রতি সামাজিক যোগাযোগ মাধ্যমে “গুম প্রতিরোধ প্রতিরক্ষা সুরক্ষা অধ্যাদেশ ২০২৫” শিরোনামে একটি তথাকথিত অধ্যাদেশ ছড়িয়ে দেওয়া হয়েছে। উক্ত অধ্যাদেশটি সম্পূর্ণ ভুয়া, বানোয়াট ও বিভ্রান্তিকর।

একটি কুচক্রী মহল উদ্দেশ্য প্রণোদিতভাবে জনগণের মধ্যে বিভ্রান্তি সৃষ্টি করা, অস্থিরতা ও ভুল তথ্য ছড়ানোর উদ্দেশ্যে এই ধরনের মিথ্যা তথ্য সামাজিক যোগাযোগমাধ্যমে প্রচার করছে। এ ধরনের অপপ্রচার থেকে জনগণকে বিভ্রান্ত না হওয়ার জন্য বিশেষভাবে অনুরোধ জানানো যাচ্ছে।

সরকারি কোনো অধ্যাদেশ বা আইন প্রণয়ন হলে তা যথাযথ প্রক্রিয়ায় প্রকাশিত হয় এবং সংশ্লিষ্ট সরকারি মাধ্যম ও গণমাধ্যমের মাধ্যমে জনগণকে অবহিত করা হয়। তাই সামাজিক যোগাযোগমাধ্যমে প্রচারিত যেকোনো তথ্য যাচাই না করে বিশ্বাস করা বা শেয়ার করা থেকে বিরত থাকার জন্য সবাইকে অনুরোধ করা হচ্ছে।

জনগণের প্রতি আহ্বান জানানো যাচ্ছে যে, এ ধরনের ভুয়া ও বিভ্রান্তিকর তথ্য প্রচারকারীদের ব্যাপারে সতর্ক থাকুন এবং কোনো ধরনের গুজব বা অপপ্রচার ছড়াবেন না। প্রয়োজনে সংশ্লিষ্ট কর্তৃপক্ষ আইন অনুযায়ী যথাযথ ব্যবস্থা গ্রহণ করবে।

সবার সম্মিলিত সচেতনতা ও দায়িত্বশীল আচরণই গুজব ও ভুয়া তথ্য প্রতিরোধে সবচেয়ে কার্যকর ভূমিকা রাখতে পারে।
#

 কুতুব/বিবেকানন্দ/মারুফা/মিতু/আতিক/সুবর্ণা/সাঈদা/কামাল/২০২৬/১৫০০ ঘণ্টা


তথ্যবিবরণী                                                                                                         নম্বর: ২৮০৭

জাতীয় প্রতিশ্রুতি (নির্বাচনী ইশতেহার-২০২৬) বাস্তবায়ন সংক্রান্ত কর্মশালা অনুষ্ঠিত

ঢাকা, ০৯ মার্চ ২০২৬ খ্রি.
নৌপরিবহন মন্ত্রণালয় আয়োজিত জাতীয় প্রতিশ্রুতি (নির্বাচনী ইশতেহার–২০২৬) বাস্তবায়ন সংক্রান্ত কর্মশালা আজ মন্ত্রণালয়ের সভাকক্ষে অনুষ্ঠিত হয়েছে। কর্মশালায় জাতীয় প্রতিশ্রুতি বাস্তবায়নের অগ্রগতি, করণীয় এবং ভবিষ্যৎ কর্মপরিকল্পনা বিষয়ে বিস্তারিত আলোচনা করা হয়।
কর্মশালায় সভাপতির বক্তব্যে নৌপরিবহন সচিব ড. নূরুন্নাহার চৌধুরী বলেন, বর্তমান সরকারের ঘোষিত জাতীয় প্রতিশ্রুতি বাস্তবায়নের মাধ্যমে দেশের নৌপরিবহন খাতে টেকসই উন্নয়ন এবং সেবার মানোন্নয়ন সম্ভব হবে। তিনি উল্লেখ করেন, সরকারের অগ্রাধিকারমূলক কর্মসূচি যথাযথভাবে বাস্তবায়নের জন্য সংশ্লিষ্ট দপ্তর ও সংস্থাসমূহের মধ্যে কার্যকর সমন্বয় নিশ্চিত করা অত্যন্ত গুরুত্বপূর্ণ। এ সময় সচিব বর্তমান সরকারের নির্বাচনি ইশতেহারে ঘোষিত বন্দর আধুনিকীকরণ ও বাণিজ্য সহজীকরণের উপর গুরুত্বারোপ করেন।
নৌপরিবহন সচিব ২০২৬-২৭ অর্থবছর এবং আগামী পাঁচ বছরের জন্য অগ্রাধিকারভিত্তিতে নৌপরিবহন খাতে বাস্তবায়নযোগ্য কর্মপরিকল্পনা প্রণয়ন করে সংশ্লিষ্ট দপ্তর ও সংস্থাসমূহকে তিন কর্মদিবসের মধ্যে মন্ত্রণালয়ে প্রেরণের নির্দেশনা প্রদান করেন।
তিনি আরও বলেন, প্রণীত কর্মপরিকল্পনাসমূহ সুনির্দিষ্ট, লক্ষ্যভিত্তিক, দৃশ্যমান এবং নির্ধারিত সময়সীমার মধ্যে বাস্তবায়নের পাশাপাশি জনমুখী ও বাস্তবসম্মত হওয়া প্রয়োজন। গৃহীত সকল প্রকল্প বাস্তবায়নে স্বচ্ছতা, জবাবদিহিতা এবং সুশাসন নিশ্চিত করার ওপরও তিনি গুরুত্বারোপ করেন।
এসময়ে নৌপরিবহন সচিব বলেন, গৃহীত উন্নয়ন কার্যক্রম নির্ধারিত সময়ের মধ্যে বাস্তবায়নের লক্ষ্যে সংশ্লিষ্ট সকলকে আন্তরিকতা ও দায়িত্বশীলতার সঙ্গে কাজ করতে হবে। এ ক্ষেত্রে নিয়মিত অগ্রগতি পর্যালোচনা এবং প্রয়োজনীয় দিকনির্দেশনা প্রদান অব্যাহত থাকবে বলেও তিনি জানান।
কর্মশালায় মন্ত্রণালয়ের অতিরিক্ত সচিব, যুগ্মসচিবসহ সংশ্লিষ্ট কর্মকর্তা এবং মন্ত্রণালয়ের দপ্তর ও সংস্থার প্রধানগণ উপস্থিত ছিলেন। 
#
আরিফ বিল্লাহ/বিবেকানন্দ/মারুফা/মিতু/শফি/২০২৬/১৩৪০ ঘণ্টা 

তথ্যবিবরণী 										     নম্বর: ২৮০৬
দুবাইয়ে নিহত বাংলাদেশির লাশ হযরত শাহজালাল আন্তর্জাতিক বিমানবন্দরে গ্রহণ
 
ঢাকা, ২৪ ফাল্গুন (৯ মার্চ):
		দুবাইয়ে নিহত বাংলাদেশের মৌলভীবাজার জেলার বড়লেখা উপজেলার বাসিন্দা আহমদ আলীর লাশ আজ হযরত শাহজালাল আন্তর্জাতিক বিমানবন্দরে প্রবাসী কল্যাণ প্রতিমন্ত্রী মোঃ নুরূল হক ও পররাষ্ট্র প্রতিমন্ত্রী  শামা ওবায়েদ ইসলামের উপস্থিতিতে গ্রহণ করা হয়। 

	এসময় প্রবাসী কল্যাণ ও বৈদেশিক কর্মসংস্থান প্রতিমন্ত্রী সাংবাদিকদের বলেন, ইরান-ইসরায়েল যুদ্ধ শুরুর পর থেকে এ পর্যন্ত চার জন বাংলাদেশি নিহত হয়েছেন। এর মধ্যে বাহরাইনে এক জন, দুবাইয়ে এক জন ও সৌদি আরবে দুই জন নিহত হয়েছেন। তিনি বলেন, মধ্যপ্রাচ্যের এ সংকট শুরু থেকেই ফ্লাইট বন্ধ রয়েছে। প্রথম থেকেই যাত্রীদের থাকার ব্যবস্থা করাসহ তাদের সংকট নিরসনে সমন্বয় করে কাজ করার জন্য প্রধানমন্ত্রী তারেক রহমান সংশ্লিষ্ট সকলকে নির্দেশনা দিয়েছেন।

তিনি আরও বলেন, আজকেও আমরা সৌদি আরবে নিহতদের পরিবারের সাথে কথা বলেছি। প্রধানমন্ত্রী তারেক রহমানের পক্ষে হতে তাদের পরিবারের প্রতি সহমর্মিতা এবং সহযোগিতা আশ্বাস দেয়া হয়েছে। নিহতদের লাশ পরিবারের নিকট পৌঁছে  দেয়ার বিষয়েও কথা হয়েছে। এ পর্যন্ত আমাদের কাছে থাকা তথ্যানুযায়ী কয়েকজন আহত বাংলাদেশিকে সংশ্লিষ্ট দেশের দূতাবাসগুলো পূর্ণাঙ্গ সেবা দিয়ে যাচ্ছে। এসময় মধ্যপ্রাচ্যে বাংলাদেশি প্রবাসীদের সংঘাতপূর্ণ স্থানগুলো এড়িয়ে চলার এবং একই সাথে সংশ্লিষ্ট দেশের আইন বিরোধী কোনো কনটেন্ট সোশ্যাল মিডিয়াতে না দেওয়ারও আহ্বান জানান প্রতিমন্ত্রী।

পররাষ্ট্র প্রতিমন্ত্রী শামা ওবায়েদ ইসলাম সাংবাদিকদের বলেন, বাংলাদেশের কাছে তাঁর নাগরিকদের নিরাপত্তা বেশি গুরুত্বপূর্ণ। সরকারের পক্ষ থেকে নাগরিকদের পাশে থাকার সর্বোচ্চ চেষ্টা রয়েছে। 

এসময় প্রবাসী কল্যাণ ও বৈদেশিক কর্মসংস্থান মন্ত্রণালয়ের সিনিয়র সচিব ড. নেয়ামত উল্যা  ভূঁইয়া, ওয়েজ আর্নাস কল্যাণ বোর্ডের মহাপরিচালক ব্যারিস্টার মোঃ গোলাম সরওয়ার ভূঁইয়া প্রমুখ উপস্থিত ছিলেন।

#
 মামুন/বিবেকানন্দ/মারুফা/মিতু/আতিক/সুবর্ণা/সাঈদা/কামাল/২০২৬/১৩৪১ ঘণ্টা


তথ্যবিবরণী                                                                                                         নম্বর: ২৮০৫ 
গ্রামীণ উন্নয়ন ও বিশুদ্ধ পানি ব্যবস্থাপনায় আইএফএডি’র সহযোগিতা চায় সরকার
ঢাকা, ২৪ ফাল্গুন (৯ মার্চ):
স্থানীয় সরকার, পল্লী উন্নয়ন ও সমবায় মন্ত্রী মির্জা ফখরুল ইসলাম আলমগীর বাংলাদেশের গ্রামীণ জনগোষ্ঠীর উন্নয়নে আন্তর্জাতিক কৃষি উন্নয়ন তহবিল (আইএফএডি)-এর কার্যকর সহযোগিতা কামনা করেছেন। বিশেষ করে গ্রামীণ এলাকায় বিশুদ্ধ পানি ব্যবস্থাপনা উন্নয়নে সংস্থাটির সহায়তার ওপর গুরুত্বারোপ করেন তিনি।
মন্ত্রী আজ মন্ত্রণালয়ে তাঁর অফিসকক্ষে সংস্থাটির কান্ট্রি ডিরেক্টর ড. ভ্যালেন্টাইন আচানচোর-এর সঙ্গে সৌজন্য সাক্ষাৎকালে এ আশাবাদ ব্যক্ত করেন। 
মন্ত্রী বলেন, বাংলাদেশের গ্রামীণ জনগোষ্ঠীর জীবনমান উন্নয়নে সরকার বিভিন্ন কর্মসূচি বাস্তবায়ন করছে। এ ক্ষেত্রে বিশুদ্ধ পানি সরবরাহ ও ব্যবস্থাপনা উন্নয়নে আইএফএডি’র সহযোগিতা গুরুত্বপূর্ণ ভূমিকা রাখতে পারে। 
সাক্ষাৎকালে আইএফএডি’র বাংলাদেশের কান্ট্রি ডিরেক্টর জলবায়ু পরিবর্তনের প্রভাব মোকাবিলা এবং প্রাকৃতিক দুর্যোগে ক্ষতিগ্রস্ত জনগোষ্ঠীর সহায়তায় বাংলাদেশ সরকারের সাথে যৌথভাবে কাজ করার অঙ্গীকার ব্যক্ত করেন।
এ সময় স্থানীয় সরকার বিভাগের সচিব মোঃ শহীদুল হাসান এবং পরিকল্পনা, পরিবীক্ষণ, মূল্যায়ন ও পরিদর্শন অনুবিভাগের মহাপরিচালক মোঃ মাহমুদুল হাসান উপস্থিত ছিলেন।
#
চয়ন/বিবেকানন্দ/মারুফা/মিতু/আতিক/সুবর্ণা/শফি/২০২৬/১৪০০ ঘণ্টা 

তথ্যবিবরণী 										      নম্বর: ২৮০৪
ইউনেস্কো-রাশিয়া মেন্ডেলিভ আন্তর্জাতিক পুরস্কারের জন্য মনোনয়ন আহ্বান

ঢাকা, ২৪ ফাল্গুন (৯ মার্চ):

UNESCO তার সদস্য রাষ্ট্রসমূহকে UNESCO–Russia Mendeleev International Prize in the Basic Sciences (৪র্থ সংস্করণ)-এর জন্য প্রার্থীদের মনোনয়ন প্রস্তাব করার জন্য আহ্বান জানিয়েছে। এ বিষয়ে বাংলাদেশে অবস্থিত Embassy of the Russian Federation গণপ্রজাতন্ত্রী বাংলাদেশ সরকারের বিজ্ঞান ও প্রযুক্তি  মন্ত্রণালয়কে অবহিত করেছে।

মৌলিক বিজ্ঞানের ক্ষেত্রে উন্নয়ন, জ্ঞান প্রচার এবং আন্তর্জাতিক সহযোগিতায় অসামান্য অবদানের স্বীকৃতি স্বরূপ এই আন্তর্জাতিক পুরস্কার প্রদান করা হয়। এ পুরস্কারের আওতায় রসায়ন, পদার্থবিজ্ঞান, গণিত ও জীববিজ্ঞানসহ মৌলিক বিজ্ঞানের গুরুত্বপূর্ণ শাখাগুলো অন্তর্ভুক্ত, যা উদ্ভাবন এবং টেকসই উন্নয়ন অগ্রগতির জন্য অত্যন্ত গুরুত্বপূর্ণ।

প্রতিবছর দুইজন বিশিষ্ট বিজ্ঞানীকে এই পুরস্কার প্রদান করা হয়। মৌলিক বিজ্ঞানের উন্নয়ন, জ্ঞান বিস্তার এবং আন্তর্জাতিক সহযোগিতায় অসাধারণ অবদানের মাধ্যমে আঞ্চলিক বা বৈশ্বিক পর্যায়ে উল্লেখযোগ্য রূপান্তরমূলক প্রভাব সৃষ্টিকারী ব্যক্তিদের এই পুরস্কারের মাধ্যমে সম্মাননা দেওয়া হয়।

প্রত্যেক বিজয়ী পাবেন ২,৫০,০০০ মার্কিন ডলারসহ একটি স্বর্ণপদক এবং একটি সনদপত্র। এ পুরস্কারের জন্য নারী বিজ্ঞানীদের আবেদন করতে বিশেষভাবে উৎসাহিত করা হয়েছে।

আগ্রহী প্রার্থীদের ১৫ মার্চ ২০২৬ তারিখের মধ্যে অনলাইনে আবেদনপত্র জমা দিতে হবে এবং আবেদনপত্র ইংরেজি অথবা ফরাসি ভাষায় হতে হবে।

নিবন্ধন ফর্ম ও বিস্তারিত তথ্য ইউনেস্কোর নিম্নলিখিত ওয়েবসাইটে পাওয়া যাবে:

https://unesco.org/en/articles/call-nominations-4th-edition-unesco-russia-mendeleev international -prize-basic-sciences
#

 তানভীর/বিবেকানন্দ/মারুফা/মিতু/আতিক/সুবর্ণা/সাঈদা/কামাল/২০২৬/১৩৪৬ ঘণ্টা



টিভি স্ক্রল                                                                                                          নম্বর: ১৯৪                                                                                                             
টেলিভিশন চ্যানেলে স্ক্রল আকারে প্রচারের জন্য
সকল ইলেকট্রনিক মিডিয়া
ঢাকা, ২৪ ফাল্গুন (৯ মার্চ): 

সরকারি-বেসরকারি টেলিভিশন চ্যানেলসহ সকল ইলেকট্রনিক মিডিয়া ও অনলাইন নিউজপোর্টালে নিম্নোক্ত বার্তাগুলো স্ক্রল আকারে প্রচারের জন্য অনুরোধ করা হলো:   
মূলবার্তা:

বর্তমান বৈশ্বিক পরিস্থিতিতে পবিত্র রমজান মাস, সেচ মৌসুম ও গ্রীষ্মকালে নিরবচ্ছিন্ন বিদ্যুৎ সরবরাহ নিশ্চিত করতে বিদ্যুৎ সাশ্রয়ী যন্ত্রপাতি ব্যবহারের বিষয়ে প্রচার-প্রচারণার নিমিত্তে নিম্নোক্ত স্লোগানসমূহ টিভি স্ক্রল/অনলাইন পোর্টাল/সামাজিক যোগাযোগ মাধ্যমে প্রচারের জন্য অনুরোধ করা হলো-
 
দিনের আলো ব্যবহার করি বিদ্যুৎ সাশ্রয়ে অবদান রাখি,
বিদ্যুৎ সাশ্রয়ের অঙ্গীকার আলোকিত হোক সকল পরিবার,
টেকসই উন্নয়ন যদি চাই জ্বালানি সাশ্রয়ের বিকল্প নাই,
নবায়নযোগ্য শক্তি ভবিষ্যতের মুক্তি,
বিদ্যুতের অপ্রয়োজনীয় ব্যবহার পরিহার করুন, বিলের বোঝা হালকা করুন। 

